
Монгол Улсын Их Хурлын 2014 оны намрын ээлжит чуулганы Төрийн байгуулалтын байнгын хорооны 12 дугаар сарын 23-ны өдөр /Мягмар гараг/-ийн хуралдааны гар тэмдэглэл

Улсын Их Хурлын гишүүн А.Бакей ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 19 гишүүнээс  10 гишүүн ирж, 52.6 хувийн ирцтэйгээр хуралдаан  11 цаг 09 минутад Төрийн ордны “Б” танхимд эхлэв. 

Өвчтэй: Н.Алтанхуяг.


Чөлөөтэй: С.Батболд.

Тасалсан:  Ч.Хүрэлбаатар.

Хуралдаанд 16 гишүүн ирж, 84.2 хувийн ирцтэй байв.


Улсын Их Хурлын гишүүн Н.Энхболд, Л.Цог нар Нийтийн сонсголын тухай хуулийг хойшлуулах горимын санал гаргав.


А.Бакей: -Нийтийн сонсголын тухай хуулийн төслийг Улсын Их Хурал дахь нам, эвслийн бүлгүүд хэлэлцэж дуустал түр хойшлуулъя гэсэн саналыг дэмжье.


Зөвшөөрсөн:         9

Татгалзсан:
          1


Бүгд:

        10

90.0 хувийн саналаар дэмжигдсэн тул уг асуудлыг түр хойшлуулав.

Нэг. Байнгын хорооны даргыг сонгох тухай асуудал

Хуралдаанд Улсын Их Хурлын Төрийн байгуулалтын байнгын хорооны ажлын албаны ахлах зөвлөх Ч.Ариунхур, зөвлөх Ж.Бямбадулам нар байлцав.

Байнгын хорооны даргад нэр дэвшүүлэх талаарх саналыг Улсын Их Хурал дахь Ардчилсан намын бүлгийн дарга, Улсын Их Хурлын гишүүн Д.Эрдэнэбат танилцуулав. 


Хуралдааныг Улсын Их Хурлын гишүүн Су.Батболд даргалав. 

Улсын Их Хурлын гишүүн Д.Лүндээжанцан, Л.Цог, нэр дэвшигч, Улсын Их Хурлын гишүүн А.Бакей нар үг хэлсэн болно.

Су.Батболд: -Монгол Улсын Их Хурлын Төрийн байгуулалтын байнгын хорооны даргаар Улсын Их Хурлын гишүүн Бакейг сонгохыг дэмжье.

Зөвшөөрсөн:         9

Татгалзсан:
          1


Бүгд:

        10

90.0 хувийн саналаар дэмжигдлээ.


Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Су.Батболд танилцуулахаар тогтов. 

Уг асуудлыг 11 цаг 25 минутад хэлэлцэж дуусав.


Хуралдааныг Улсын Их Хурлын гишүүн, Төрийн байгуулалтын байнгын хорооны дарга А.Бакей үргэлжлүүлэн даргалав.


Хоёр. Монголын Үндэсний олон нийтийн радио, телевизийн Үндэсний зөвлөлийн зарим гишүүнийг томилох тухай асуудал

Хуралдаанд Улсын Их Хурлын Төрийн байгуулалтын байнгын хорооны ажлын албаны ахлах зөвлөх Ч.Ариунхур, зөвлөх Ж.Бямбадулам нар байлцав.

Монголын Үндэсний олон нийтийн радио, телевизийн Үндэсний зөвлөлийн зарим гишүүнд Улсын Их Хурлаас нэр дэвшүүлэх асуудлыг Төрийн байгуулалтын байнгын хорооны дарга А.Бакей танилцуулав. 

Улсын Их Хурлын гишүүн М.Батчимэгийн тавьсан асуултад Монголын Үндэсний олон нийтийн радио, телевизийн Үндэсний зөвлөлийн дарга Л.Пүрэвдорж, нэр дэвшигч С.Шаравдорж нар хариулж, тайлбар хийв. 


Танилцуулгатай холбогдуулан Улсын Их Хурлын гишүүн Су.Батболд, Л.Цог, Н.Энхболд нар санал хэлсэн болно.


Улсын Их Хурлаас нэр дэвшүүлэх 4 хүнийг саналын хуудсаар нууц санал хураалтаар сонгохоор болов. 

А.Бакей: -1.Нэр дэвшихээр саналаа ирүүлсэн 25 хүнийг санал хураалтын хуудас ашиглаж нэр дэвшүүлэх горимын саналыг дэмжье.


Зөвшөөрсөн:        14

Татгалзсан:
          0


Бүгд:

        14

100.0 хувийн саналаар горимын санал дэмжигдсэн тул тооллогын комисс гаргаж ажиллуулахаар болов.


2.Тооллогын комисст Улсын Их Хурлын гишүүн М.Батчимэг, Су.Батболд, Г.Уянга нарыг ажиллуулахыг дэмжье.


Зөвшөөрсөн:        12

Татгалзсан:
          2


Бүгд:

        14

85.7 хувийн саналаар дэмжигдлээ.


Монгол Улсын Ерөнхийлөгчөөс Монголын Үндэсний олон нийтийн радио, телевизийн Үндэсний зөвлөлийн гишүүнд нэр дэвшүүлэх асуудал


Нэр дэвшүүлэгчийн талаарх мэдээллийг Монгол Улсын Ерөнхийлөгчийн Олон нийтийн харилцаа, нийтлэг бодлогын зөвлөх А.Ганбаатар танилцуулав.


Танилцуулгатай холбогдуулан Улсын Их Хурлын гишүүн С.Дэмбэрэлийн тавьсан асуултад Монгол Улсын Ерөнхийлөгчийн Олон нийтийн харилцаа, нийтлэг бодлогын зөвлөх А.Ганбаатар хариулж, тайлбар хийв. 


Улсын Их Хурлын гишүүн Д.Лүндээжанцан санал хэлэв. 


А.Бакей: -Монгол Улсын Ерөнхийлөгчөөс нэр дэвшүүлсэн Дэндэвийн Нямсамбууг Монголын Үндэсний олон нийтийн радио, телевизийн Үндэсний зөвлөлийн гишүүнээр томилохыг дэмжье.


Зөвшөөрсөн:        14

Татгалзсан:
          0


Бүгд:

        14

100.0 хувийн саналаар дэмжигдлээ.


Монгол Улсын Засгийн газраас Монголын Үндэсний олон нийтийн радио, телевизийн Үндэсний зөвлөлийн гишүүнд нэр дэвшүүлэх асуудал

Нэр дэвшигчдийн талаарх мэдээллийг Монгол Улсын сайд, Засгийн газрын Хэрэг эрхлэх газрын дарга С.Баярцогт танилцуулав.


Танилцуулгатай холбогдуулан Улсын Их Хурлын гишүүн Г.Уянгын тавьсан асуултад Монгол Улсын сайд, Засгийн газрын Хэрэг эрхлэх газрын дарга С.Баярцогт хариулж, тайлбар хийв.


 А.Бакей: -1.Монгол Улсын Засгийн газраас нэр дэвшүүлсэн Баастын Золбаярыг Монголын Үндэсний олон нийтийн радио, телевизийн Үндэсний зөвлөлийн гишүүнээр томилохыг дэмжье.


Зөвшөөрсөн:        12

Татгалзсан:
          2


Бүгд:

        14

85.7 хувийн саналаар дэмжигдлээ.


2.Монгол Улсын Засгийн газраас нэр дэвшүүлсэн Зургаанжингийн Энхболдыг Монголын Үндэсний олон нийтийн радио, телевизийн Үндэсний зөвлөлийн гишүүнээр томилохыг дэмжье.


Зөвшөөрсөн:        13

Татгалзсан:
          1


Бүгд:

        14

92.9 хувийн саналаар дэмжигдлээ.


Монгол Улсын Их Хурлаас Монголын Үндэсний олон нийтийн радио, телевизийн Үндэсний зөвлөлийн гишүүнд нэр дэвшүүлэх асуудал


Тооллогын комиссын дүнг Улсын Их Хурлын гишүүн М.Батчимэг танилцуулав. 


А.Бакей: -1.Монгол Улсын Их Хурлаас нэр дэвшүүлсэн Батжаргалын Батбаярыг Монголын Үндэсний олон нийтийн радио, телевизийн Үндэсний зөвлөлийн гишүүнээр томилохыг дэмжье.


Зөвшөөрсөн:        13

Татгалзсан:
          1


Бүгд:

        14

92.9 хувийн саналаар дэмжигдлээ.


2.Монгол Улсын Их Хурлаас нэр дэвшүүлсэн Дэшигрэнцэнгийн Оюун-Эрдэнийг Монголын Үндэсний олон нийтийн радио, телевизийн Үндэсний зөвлөлийн гишүүнээр томилохыг дэмжье.


Зөвшөөрсөн:        13

Татгалзсан:
          0


Бүгд:

        13

100.0 хувийн саналаар дэмжигдлээ.


3.Монгол Улсын Их Хурлаас нэр дэвшүүлсэн Балдангийн Энхмандахыг Монголын Үндэсний олон нийтийн радио, телевизийн Үндэсний зөвлөлийн гишүүнээр томилохыг дэмжье.


Зөвшөөрсөн:        12

Татгалзсан:
          1


Бүгд:

        13

92.3 хувийн саналаар дэмжигдлээ.


4.Монгол Улсын Их Хурлаас нэр дэвшүүлсэн Довдонгийн Цэндсүрэн Монголын Үндэсний олон нийтийн радио, телевизийн Үндэсний зөвлөлийн гишүүнээр томилохыг дэмжье.


Зөвшөөрсөн:        12

Татгалзсан:
          1


Бүгд:

        13

92.3 хувийн саналаар дэмжигдлээ.


Нийт томилогдсон хүмүүст хандан Улсын Их Хурлын гишүүн Д.Лүндээжанцан, М.Батчимэг, С.Дэмбэрэл, С.Баярцогт, А.Бакей нар санал хэлсэн болно.


А.Бакей: -Монголын Үндэсний олон нийтийн радио, телевизийн Үндэсний зөвлөлийн зарим гишүүнийг чөлөөлөх тухай тогтоолын төслийг дэмжье.

Зөвшөөрсөн:        13

Татгалзсан:
          1


Бүгд:

        14

92.9 хувийн саналаар дэмжигдлээ.


Төрийн байгуулалтын байнгын хорооны дарга А.Бакей Монголын Үндэсний олон нийтийн радио, телевизийн Үндэсний зөвлөлийн зарим гишүүнийг томилох тухай тогтоолын төслийг уншиж танилцуулав.


Байнгын хорооноос гарах санал, дүгнэлтийг чуулганы нэгдсэн хуралдаанд Улсын Их Хурлын гишүүн Су.Батболд танилцуулахаар тогтов. 

Хуралдаан 12 цаг 59 минутад өндөрлөв.

Тэмдэглэлтэй танилцсан: 

ТӨРИЙН БАЙГУУЛАЛТЫН


БАЙНГЫН ХОРООНЫ ДАРГА



А.БАКЕЙ


Тэмдэглэл хөтөлсөн: 

ПРОТОКОЛЫН АЛБАНЫ 


ШИНЖЭЭЧ






М.НОМИНДУЛАМ
МОНГОЛ УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ ТӨРИЙН БАЙГУУЛАЛТЫН  БАЙНГЫН ХОРООНЫ 12 ДУГААР САРЫН 

23-НЫ ӨДӨР /МЯГМАР ГАРАГ/-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ

А.Бакей: -Эрхэм гишүүдийн өнөөдрийн амар амгаланг айлтгая. Төрийн байгуулалтын байнгын хорооны гишүүдийн ирц бүрдсэн байна. Тийм учраас Байнгын хорооны 2014  оны 12 дугаар сарын 23-ны өдрийн хуралдаан нээснийг мэдэгдье. Өнөөдрийн хуралдаанаар 3 асуудал хэлэлцэхээр төлөвлөсөн байгаа. 

1.Байнгын хорооны даргыг сонгох тухай асуудал

2.Монголын Үндэсний олон нийтийн радио, телевизийн Үндэсний зөвлөлийн гишүүнд нэр дэвшүүлэх, томилох тухай асуудал

3.Нийтийн сонсголын тухай хуулийн төсөл хэлэлцэх эсэх ийм 3 асуудлыг оруулж байгаа. Хэлэлцэх асуудалтай холбогдуулж саналтай гишүүд байна уу? Нямаагийн Энхболд гишүүн.

Н.Энхболд: -Байнгын хорооны гишүүддээ өглөөний мэнд хүргэе. Үүний түрүүчийн Байнгын хорооны хурал дээр бид нар Нийтийн сонсголын тухай хуулийн талаар хэлэлцэх эсэхийг ярих гэж байгаад бүлгүүд дээрээ хэлэлцье, одоо хүчин төгөлдөр мөрдөгдөж байгаа үндсэн хууль, бусад хууль, тогтоомжтой уялдуулах, зохицуулах гэх мэтчилэн нэлээн зүйлүүд байна. Үр дагавар нь төрийн тогтолцооны одоогийн яг албан ёсны хууль, дүрмийн дагуу мөрдөж байгаа зүйлүүдтэй хэр зэрэг нийцэж байгаа юм бэ гэдэг дээр судлах, бүлгүүд улс төрийн талаас нь харж үзэх зүйлүүд бий гээд ингээд хойшлуулсан юм. Тэгээд энэ 7 хоног боловсон хүчний асуудал гээд явсаар байгаад зарим бүлэг ярьж амжаагүй юм шиг байна. Тэгэхээр би өнөөдрийн хэлэлцэх асуудлын жагсаалтаас ер нь бүлгүүдийг бүгд хэлэлцэж дууссаны дараа үүнийгээ нэгмөсөн ярья гэсэн саналтай байгаа. 

А.Бакей: -Нийтийн сонсголын тухай хуулийн төслийг уг нь энэ 7 хоногт бүлгийн хурлууд дээр хэлэлцэх ёстой байсан. Монгол ардын намын бүлэг хэлэлцсэн байна. Ардчилсан намын бүлэг хэлэлцэж амжаагүй өчигдрийн төлөвлөгөөнд орсон ч амжаагүй байгаа. Шударга ёс эвслийн бүлэг хэлэлцсэн эсэх нь тодорхой биш байна. Тийм учраас Нямаагийн Энхболд гишүүний горимын саналыг дагуу холбогдох нам, эвслийн бүлгүүд хэлэлцсэний дараа Байнгын хороонд оруулъя. Тийм учраас түр хойшлуулъя гэсэн саналтай байна. Энэ саналаар санал хураалт явуулна. Энэ саналыг дэмжиж байгаа гишүүд санал өгье. Тайлбар Цог гишүүн.

Л.Цог: -Манай бүлэг ярьсан л даа. Тэгэхээр би хойш нь тавих нь зүйтэй гэж бодож байгаа. Бүлэг яриагүй юм чинь мэдээлэл хүнд очиход эвгүй байх болов уу гэсэн үүднээс тодруулж байгаа юм. Манай бүлэг ярьсан мөртлөө хойш  нь тавих нь зүйтэй гэсэн санал дээр нэг байгаагаа хэлмээр байна. 

А.Бакей: -Санал хураалт явуулна. Нийтийн сонсголын тухай хуулийн төслийг Улсын Их Хурал дахь нам, эвслийн бүлгүүд хэлэлцтэл түр хойшлуулъя гэсэн горимын саналаар санал хураалт явуулъя. Энэ саналыг дэмжиж байгаа гишүүд саналаа өгье. 

Санал хураалт эхэллээ. 

10-аас 9 энэ санал дэмжигдлээ. Ингээд хэлэлцэх асуудалдаа оръё. 

Нэг. Байнгын хорооны даргыг сонгох тухай асуудал

Хэлэлцэж байгаа асуудалтай холбогдуулж саналтай гишүүд байна уу? Д.Эрдэнэбат гишүүн.

Д.Эрдэнэбат: -Баярлалаа. Байнгын хорооны даргын хуулийн хугацаа дуусаж байгаатай холбогдуулаад Байнгын хороодын дарга нарын нэр дэвшүүлэх явц явагдаж байгаа юм байна гэж ойлгож байгаа. Манай бүлэг дээр энэ асуудлаар ярилцаад Төрийн байгуулалтын байнгын хорооны даргад Бакейн нэрийг дэвшүүлсэн. Тэгээд энэ саналыг дэмжиж өгнө үү гэж хүсэж байна. 

А.Бакей: -Өөр саналтай гишүүд байна уу? Өөр саналтай гишүүд байхгүй бол би өөрөө хурал удирдаж болохгүй, ашиг сонирхлын зөрчилтэй болно. Тийм учраас Сундуйн Батболд гишүүн яг энэ асуудлаар Байнгын хорооны хурлыг удирдаж өгөөч гэж таныг урьж байна. Картаа аваад хийчих. 

Су.Батболд: -Байнгын хорооны гишүүдийн энэ өдрийн амгаланг айлтгая. Нэр дэвшүүлэх зөвшилцсөн тийм ээ? Одоо нэр дэвшигчээс асуулттай гишүүн байна уу? Алга байна. Үг хэлэх гишүүн байна уу, нэрээ өгчих. Дэмбэрэл, Лүндээжанцан, Цог гишүүнээр тасалъя. С.Дэмбэрэл гишүүн үгээ хэлье.

С.Дэмбэрэл: -Сонирхлын зөрчилтэй учраас нэрээ татаж авъя. 


Су.Батболд: -Дэмбэрэл гишүүн үгээ хэлчихлээ. Лүндээжанцан гишүүн үгээ хэлье. 

Д.Лүндээжанцан: -Төрийн байгуулалтын хороо бол төрийн институтүүдийг хариуцдаг гол бие эрхтэн ярих дуртай, түүгээр яривал тархи гэсэн үг. Төрийн гол механизмын бодлогыг барьж байдаг, явуулах бодлогоос гадна утгаараа төрийн бүтэц, зохион байгуулалт, бүрэн эрхийн асуудал, хуваарилалтыг хариуцдаг учраас энэ бол хуучин Ардын Их Хурлын Тэргүүлэгчид гэж байхаас эхлээд улбаатай Улсын Бага Хурлын төрийн байгуулалтын хороо юм. Төрийн тогтолцооны асуудлаа хариуцаж ирсэн гол хороо. Үүнийг манай Бакей дарга сүүлийн хоёр жил удирдаж ирж явлаа. Тэгэхээр би юу хэлэх гээд байна вэ гэхээр манай хорооны өмнө Сонгуулийн хууль, Улс төрийн намын хууль гээд хуулиудын асуудал ойлгомжтой хүүхэд төрдөг гэдэг шиг яригдах юм шиг байгаа юм. Үе үе 4 жил тутамдаа ярьдаг юм. Цог дарга миний дараа хэлэх гэж байгаа байх Үндсэн хуулийнхаа асуудлыг тэгэхээр би давхар дээл гэж яригдаад байдаг энэ хэдэн асуудлыг таныг өнгөн дээр шийдэж өгнө үү гэж, танд намын эрх ашиг байгаа байх, дээр нь эрх ашгийн эрэмбийн дараалал гэж ярьдаг шүү дээ тэр дарааллаа их сайн баримталж ажиллах, дээр нь та төрийн байгуулалтын салбарт зөвшилцөл, ойлголцол, тэгээд бүгдийг зохицуулж ажиллах том ажил таны өмнө байгаа. Өнгөрсөн хавар миний коллеги байсан юм сайн таньдаг Ламмерт гуай гээд ХБНГУ-ын Бундестагийн ерөнхийлөгчийн тухай парламентын өөр намын гишүүдийнх нь амнаас тэр хүнийг яагаад 98 хувиар сонгосон бэ гэхэд бол цөөнх гэлгүй бүгдийнх нь эрх ашгийг тэгш хангаж чаддаг учраас Ламмерт гуайг бид нар 4 дэх удаагаа билүү дээ, парламентын спикер буюу Бундестагийн ерөнхийлөгчөөр санал нэгтэй сонгож байгаа юм гээд өөрийнх нь намын гишүүд биш бусад намынх нь гишүүд толгой дараалан магтаж байсан уулзалт хийж байхад. Тэгэхээр энэ бол Төрийн байгуулалтын хороо энэ Их Хурлын спикерийн ажил бол тэгш бүгдийнх нь зөвшилцлийг хангаж ажилладаг ийм үүрэгтэй ажил юм гэдгийг бас ойлгож мэдэж байгаа байх. Улам үүнийг ойлгож итгэл үнэмшил болгож ажиллаарай гэж хэлмээр байна. 

Су.Батболд: -Лүндээ гишүүнд баярлалаа, Цог гишүүн үгээ хэлье.

Л.Цог: -Баярлалаа. Лүндээ маань үндсэндээ хэлчихлээ дээ. Тэгэхээр анх Монголын парламентын суурийг тавьж байсан хүмүүсийн хувьд бид адилхан бодолтой байгаа юм. Төрийн байгуулалт өөрөө, Үндсэн хууль өөрөө улс төрийн макро түвшний юм ярьдаг газар л даа. Энд би бодохдоо мэргэшсэн хүмүүсийн үзэл бодол, байр суурийг сайн сонсож байгаасай гэж боддог юм. Нам гэхээсээ гадна төр гэдэг утгаараа зангидаж бодох арга барилтай хүн байгаасай гэж боддог юм. Бакей дарга намынхаа байр  сууринд эвгүй байдаг тал байдаг байх. Тэгээд түргэн алх тогшдог тал бий. Түүнийгээ цаашид анхаарвал сайн байна гэж хэлмээр байгаа юм, би ний нуугүй хэлдэг хүн, тэгж ад болдог хүн хэлье гэж бодож байна. 

Хоёрдугаарт, бидний өмнө том зорилт байгаа. Үндсэн хууль баталснаас хойш 23 жил болж байна. Эргэн харах, шүүмжлэлтэй хандах том зааг дээр бид нар байгаа. Дахиж ийм уур амьсгалтай Их Хурал бүтэх ч үү, үгүй ч үү гэж боддог тал бий. Энэ байгаа боломжоо ашиглаад үүнийг түлхэж явуулах хэрэгтэй байна. Бидний учраа олохгүй байгаа юмнууд чинь бидний хөгжилд гай болоод байна шүү дээ. Эдийн засагт хүртэл гай, чөдөр болж байгаа юм. Яагаад вэ гэхээр улс төр нь өөрөө боомилдог зүйл рүү очоод байгаа юм. Тэр нь цаанаа явж явж эрх мэдлийн хуваарилалттай тулдаг. Үүнийг хагалахгүй бол ерөөсөө болохгүй халуун цаг ирсэн гэж бодож байгаа. Би Үндсэн хуульд нэмэлт оруулах шаардлагатай эсэхийг тогтоох ажлын хэсэгт хоёр жил гаруй ажиллахдаа Бакей даргыг юманд бодитой ханддаг хүн байна, эрдэмтэн хүн байна гэж мэдэрсэн. Ийм утгаар түрүүчийн миний хэлсэн юмыг цаашид анхаараад явах юм бол би ямар ч нөхцөлд 100 хувь дэмжих бодолтой гэдгээ хэлмээр байна. 

Су.Батболд: -Цог гишүүн үгээ хэлж дууслаа, баярлалаа. Нэр дэвшигч Бакей гишүүн үгээ хэлье.

А.Бакей: -Баярлалаа. Өнгөрсөн 2012 оноос хойших хугацаанд Төрийн байгуулалтын байнгын хороог та бүхэнтэй хамтраад удирдаж ажиллалаа. Энэ  хугацаанд та бүхэн өөрсдөө мэдэж байгаа. Улс төрийн нөхцөл байдал тийм ч амар байгаагүй. Үнэхээр сая хэлсэн Лүндээжанцан, Цог нарын гишүүний хэлсэнчлэн Төрийн байгуулалтын байнгын хороо гэдэг чинь өөрөө төрийн институц, төрийн тогтолцоо, төрийн алба түүний ёс зүй гээд маш олон улс орны чухал асуудлыг зангидаж явдаг чухал Байнгын хороо. Гэхдээ бас нэг онцлог нь дандаа улс төрийн огтлолцлын цэг дээр байдаг учраас зөвшилцөл хийх тийм ч амар байсангүй. Аль болохоор хичээж ажилласан. Гэхдээ хүндрэл их байсан. Бид нар өнгөрсөн 2 жилийн хугацаанд ямар ч гэсэн Улсын Их Хурлын даргын захирамжаар 3 том ажлын хэсэг байгуулаад Үндсэн хуульд өөрчлөлт оруулах шаардлагатай эсэх асуудлыг судлах, дүгнэлт гаргах үүрэг бүхий ажлын хэсэг ажилласан энэ ажлын хэсэг Цог даргаар ахлуулаад ажлын хэсэг тайлангаа гаргасан. Тодорхой судалгаа дүгнэлт гарсан байгаа. 

Хоёрдугаарт, Сонгуулийн тухай хуулийг Бурмаа гишүүн ахлаад Сонгуулийн хуулийн анхны хувилбарын төслийг бэлтгэсэн байгаа. Мөн Улс төрийн намын тухай хуулийн төслийг Баярцогт гишүүн ахлаад тодорхой анхны хувилбарыг боловсруулаад дуусаад байна. Эдгээр хуулийг ямар ч байсан зөвшилцөх, ойлголцох аль болох зөв гарцыг нь олох тал дээр Улсын Их Хурал дахь нам, эвслийн бүлгүүд ойлголцож, зөвшилцөж, хамтарч ажиллах шаардлага гарч байгаа. Энэ тал дээр ямар ч гэсэн үлдсэн 2 жил хүрэхгүй хугацаанд эдгээр асуудлыг хэлэлцэж батлах шаардлагатай болж байгаа гэдгийг хэлье. Мэдээж давхар дээлтэй холбоотой асуудал, төрийн албаны шинэчлэлтэй холбоотой асуудлыг та бид хийх шаардлагатай. Хойш нь тавьж болохгүй. Харин ч шийдлийг Засгийн газрыг Улсын Их Хурал дахь нам, эвслийн бүлгүүд хамтарч байгуулсан учраас улс төрийн хувьд илүү таатай орчин нөхцөл бүрдэж байна. Тийм учраас энэ боломжид тулгуурлаад та бид Үндсэн хуульд өөрчлөлт оруулах асуудлыг ч гэсэн хойш нь тавихгүйгээр ирээдүйн хөгжлийн эрх ашгийн үүднээс шийдэх шаардлагатай байгаа юм. Ингээд та бүхэнд баярлалаа, хамтарч ажилласанд.  

Су.Батболд: -Бакей гишүүнд баярлалаа. Одоо санал хураалт явуулна. Гишүүд бэлэн байх. Монгол Улсын Их Хурлын Төрийн байгуулалтын байнгын хорооны даргаар Улсын Их Хурлын гишүүн Бакейг сонгохыг дэмжье гэсэн томьёоллоор санал хураалт явуулъя. 

Уучлаарай, санал хураалт явагдаж дууслаа. Нийт 10 гишүүн оролцсоноос 9 гишүүн оролцож, 52.6 биш үү, 90 хувийн саналаар Бакей гишүүнийг Байнгын хорооны даргаар сонгосон байна. Бакей гишүүнд баяр хүргэе. Байнгын хорооны санал, дүгнэлтийг би танилцуулъя л даа, алдаагаа ухамсарлаад. 

А.Бакей: -Хоёр дахь асуудал бол Монголын Үндэсний олон нийтийн радио, телевизийн Үндэсний зөвлөлийн гишүүнд нэр дэвшүүлэх, томилох тухай асуудал байгаа.

Хоёр. Монголын Үндэсний олон нийтийн радио, телевизийн Үндэсний зөвлөлийн зарим гишүүнийг томилох тухай асуудал

Монголын Үндэсний олон нийтийн радио, телевизийн Үндэсний зөвлөлийн 7 гишүүний бүрэн эрхийн хугацаа 2014 оны 12 дугаар сарын 31-ний өдөр дуусгавар болж байгаатай холбогдуулж энэ асуудлыг өнөөдрийн хуралдаанаар оруулж  байгаа. Олон нийтийн радио, телевизийн тухай хуулийн 21.5-д заасны дагуу  Монголын Үндэсний олон нийтийн радио, телевизийн Үндэсний зөвлөлийн гишүүнд Монгол Улсын Ерөнхийлөгч, Улсын Их Хурал, Монгол Улсын Засгийн газраас тус тус нэр дэвшүүлж Улсын Их Хурал 6 жилийн хугацаагаар томилдог хуультай. Монгол Улсын Ерөнхийлөгчөөс болон Засгийн газраас нэр дэвшүүлсэн саналаа ирүүлсэн байгаа. Улсын Их Хурлаас нэр дэвшүүлэх ёстой салбаруудад 4 хүний орон тоо гарсан. 4 хүнийг бид нэр дэвшүүлэх ёстой. Тийм учраас эхлээд  Монголын Үндэсний олон нийтийн радио, телевизийн Үндэсний зөвлөлийн гишүүнд Улсын Их Хурлаас нэр дэвшүүлэх тухай асуудлыг эхлээд хэлэлцье. Дараа нь Ерөнхийлөгч, Засгийн газар гэсэн ийм дарааллаар явъя. Монголын Үндэсний олон нийтийн радио, телевизийн Үндэсний зөвлөлийн гишүүнд нэр дэвшүүлэх тухай товч танилцуулгыг хийе. 

Үндэсний зөвлөлийн зарим гишүүний бүрэн эрхийн хугацаа дуусгавар болж байгаа болон өөр ажилд томилогдсон талаар тус зөвлөлийн дарга Пүрэвдоржоос Байнгын хороонд 2014 оны 11 дүгээр сарын 13-ны өдөр албан бичиг ирсэн. Тус зөвлөлийн 7 гишүүний бүрэн эрхийн хугацаа дуусгавар болж үүнээс 2 гишүүн өөр ажилд томилогдоод байгаа. Эдгээр 7 гишүүний 4-ийг Улсын Их Хурлаас, 1-ийг нь Монгол Улсын Ерөнхийлөгчөөс, 2-ыг Засгийн газраас тус тус нэр дэвшүүлж томилсон байсан байна. Тийм учраас эдгээр орон тоо гарч байгаа гишүүдийг нөхөн томилох асуудлыг өнөөдөр хэлэлцэж байна. Зөвлөлийн гишүүнд нэр дэвшүүлэх талаар “Өдрийн сонин”, “Зар мэдээ сонин” мөн нэр бүхий вэб сайтуудаар албан ёсны зарлалыг Төрийн байгуулалтын байнгын хороо тавьсан байгаа. Эдгээр зарлалыг 2014 оны 11 дүгээр сарын 25-аас 12 дугаар сарын 10-ны өдрийн хооронд Олон нийтийн радио, телевизийн тухай хуулийн 21 дүгээр зүйлийн 21.6-д заасан чиглэлээр үйл ажиллагаа явуулдаг 28 төрийн бус байгууллагаас ирүүлсэн 30 хүний холбогдох материалыг хүлээж авсан байна. Нэр дэвшүүлэх саналаа ирүүлсэн төрийн бус байгууллагуудын улсын бүртгэл, үйл ажиллагааны чиглэлийн  талаарх лавлагааг Улсын бүртгэлийн ерөнхий газраас авсан. Мөн  Олон нийтийн радио, телевизийн тухай хуулийн 21 дүгээр зүйлийн 21.4-т Үндэсний зөвлөлийн гишүүнээр ял шийтгэлгүй, Монгол Улсын иргэнийг томилно гэсний дагуу Цагдаагийн ерөнхий газрын Мэдээлэл, технологийн төвөөс нэр дэвшихээр саналаа ирүүлсэн иргэдийн ял шийтгэлтэй эсэх лавлагааг авсан байгаа. Эдгээр лавлагааг эрхэм гишүүдэд тараасан байгаа. Нэр дэвшүүлэхээр ирүүлсэн материалуудаас Олон нийтийн радио, телевизийн тухай хуулийн 21 дүгээр зүйлийн 21.6-д заасан эрх зүй, гадаад харилцаа, сэтгүүл зүй, эрүүл мэнд, боловсрол, биеийн тамир, спорт, байгаль орчин, хөдөлмөр, нийгэм хамгааллын чиглэлд хамаарахгүй хоёр хүний санал ирсэн. Мөн заасан хугацаанаас материалаа хоцроож ирүүлсэн хоёр хүнийг  нэр дэвшүүлэх боломжгүй гэж үзсэн болно. Үлдсэн 25 хүнээс гадаад харилцааны чиглэлээр 2, эрх зүйн чиглэлээр 3, сэтгүүл зүйн чиглэлээр 4, боловсролын чиглэлээр 1, чиглэлээ тодорхой бичээгүй 20 хүний талаарх нэгтгэсэн танилцуулга болон холбогдох баримт бичгүүдийг та бүхэнд тараасан болно. Ийм учраас холбогдох хуулийн дагуу энэ асуудлыг хэлэлцэж, шийдэж өгөхийг эрхэм гишүүдээс хүсье. 

Ингээд хэлэлцэж байгаа асуудалтай холбогдуулж нэр дэвшигч энд ирсэн байгаа. Мөн Үндэсний зөвлөлийн дарга Пүрэвдорж гуай энэ хуралдаанд оролцож байгаа гэдгийг мэдэгдье. Ингээд хэлэлцэж байгаа асуудалтай холбогдуулж асуух асуулттай гишүүд нэр өгье. Асуулттай гишүүд байна уу? Асуулттай гишүүд байхгүй байна уу? Асуултыг тасаллаа. Асуултыг Батчимэг гишүүнээр тасаллаа, эхлээд С.Дэмбэрэл гишүүн асуулт асууя.

С.Дэмбэрэл: -Нэр дэвшиж байгаа хүмүүсээс нийтлэг нэг асуулт асууя гэж бодоод байна л даа. Олон хүн иржээ, 25 хүний нэр байна. Ямар учиртай хүний сонирхол байдаг юм бэ гэдгийг би сайн мэдэхгүй. Янз янзаар Үндэсний радио, телевизийн Үндэсний зөвлөлийг жинхэнэ утгаар нь ажиллуулъя, энд өөрийнхөө хувь нэмрийг оруулъя гэсэн хүмүүс л ирүүлсэн байх гэж найдаж байна. Янз янзаар лобби хийдэг юм гэсэн. Хүн амьтнаас гуйдаг юм гэсэн, би сайн мэдэхгүй байна, надаас хэн ч гуйгаагүй. Ерөнхийдөө Үндэсний радио, телевизийн Үндэсний зөвлөл гэдэг маань хараат бус, бие даасан ийм хүмүүсээс бүрдсэн байх ёстой. Хууль нь ч тийм байгаа.  Тэр талаасаа энд аливаа нэгэн намын захиалга, нууц захиалга байж таарахгүй. Тийм юм нэр дэвшилтэд бүү гараасай гэж бодож байна. Нэр дэвшигчдээс асуухад, маш энгийн асуулт та яах гэж орж ирсэн юм бэ гэсэн асуулт, та яах гэж ийшээ орох гэж байгаа юм бэ? Ямар зорилгоор орох гэж байгаа юм бэ гэсэн ийм асуултууд бүгдэд нь тавимаар байгаа юм. Гэхдээ тодорхой дараагийн нэр дэвшилт дээр энэ маань яг одоо та бүхнийг хариулаарай гэсэн үг биш. Хэрвээ сонгогдвол энэ асуултыг байнга бодож яах гэж орсон бэ гэдгээ, өөрөөр хэлбэл, Монгол Улсын ард иргэдэд үнэн бодитой, үл хамаардаг мэдээлэл, бодитой үнэнийг дуулгах гэж та бүхнийг сонгох гэж байгаа байх гэж ойлгож байна. Тийм учраас дахиад хэлье. Үүн дээр ямарваа нэгэн намын лобби, намын далд захиалга иймэрхүү юм байж болохгүй. Монголын ард иргэд бол ямар хүмүүсийг хүсэж байгаа вэ гэхээр түүний дотор телевиз, радиод ажиллаж байгаа хүмүүс бол өөрсдийн зөв бодлого гаргаж ирдэг олон түмэнд зөв, бодитой мэдээллийг аль нэгэн дарга, намын захиалгагүйгээр нейтраль байдлаар ингэж хүргэх ийм шийдвэрийг гаргах ёстой хүмүүсийг сонгоно байх гэж бодож байна. Баярлалаа. 

А.Бакей: -Ер нь бол Улсын Их Хурлаас  нэр дэвшүүлэх чиглэлд 4 орон тоон дээр 25 хүн нэр дэвшиж байгаа. Дэмбэрэл гишүүний саяын хэлж байгаа шаардлага яах аргагүй аливаа улс  төрөөс хараат бус ажиллах ёстой. Тэгэхээр 25 нэр дэвшигч болгон хариулах уу, яах уу? Шаардлага байхгүй юм байна, санал хэлж байна гэж ойлголоо. Хариулт бараг ойлгомжтой биз дээ. Батчимэг гишүүн.

М.Батчимэг: -Би Үндэсний зөвлөлийн дарга Пүрэвдорж гуайгаас асуулт асууя гэж бодож байна. Тэгэхээр миний асуулт бол Дэмбэрэл гишүүний асуусан асуулттай ерөнхийдөө үргэлжлэл болоод агуулга нэг асуулт тавих гэж байгаа юм. Одоогоос 2 жилийн өмнө Төрийн байгуулалтын байнгын хороон дээр ажлын хэсэг байгуулагдаад Үндэсний радио, телевизийн үйл ажиллагаанд дүгнэлт өгөх ажлыг хийсэн. Пүрэвдорж гуай өөрөө Үндэсний зөвлөлийн даргаар томилогдоод удаагүй байсан, энэ ажлыг сайн мэдэж байгаа. Тэгээд Төрийн байгуулалтын байнгын хорооноос тодорхой санал, дүгнэлтүүдийг гаргасан байгаа. Ялангуяа тэр дотор онцолсон зүйл бол Монголын Үндэсний радио, телевиз олон нийтийн дуу хоолой болох, бие даасан, хараат бус тэнцвэртэй мэдээллийг олон нийтэд  хүргэх, улс төрөөс аль болохоор ангид байх, телевизэд ажиллаж ирсэн олон жилийн туршлагатай уран бүтээлчдийнхээ бие дааж уран бүтээл туурвих энэ нөхцөл бололцоог нь хангах, илүү чанартай уран бүтээлийг үзэгчдэд хүргэх чиглэлээр тодорхой ажлууд хийх шаардлагатай гэсэн Төрийн байгуулалтын байнгын хорооны дүгнэлт гарч байсан. Тэгэхээр Пүрэвдорж гаруй та өнгөрсөн хугацаанд танай Үндэсний зөвлөл өмнө нь ажиллаж байсан, одоо ч бүрэлдэхүүн ч шинэчлэгдэх гэж байна, энэ зөвлөмжийг хэрэгжүүлэх чиглэлээр ямар ажил  хийж байсан бэ? Юу хэрэгжүүлсэн бэ гэдэг талаар таныг товч тодорхой хариулт өгөөч гэсэн нэг дэх хүсэлт байна.


Хоёр дахь нь мөн энэ зөвлөмжид туссан зүйл бол төсөв санхүүгийн байдалтай холбоотой бас асуудлыг тусгаж ирсэн. Олон нийтийн радио, телевиз хуулиараа төсвөөс санхүүжилт авдаг, мөн телевиз үзэгчдээс татвар хураамж авдаг. Зар сурталчилгааны цаг хэмжээ хязгаартай, мэдээж бид нар өөрөө өөрсдийн ажил  төрөлтэй хүмүүс өдөр болгон Монгол телевизийн өмнө суугаад хэчнээн минутын зар сурталчилгаа яваад байгааг нэг бүрчлэн хэмжих цаг зав байхгүй. Өнөөдөр 2 минут гэдэг байхаа, үүндээ барьж байна уу, үгүй юу? Ерөнхий хүмүүсийн хэлж байгаа бол хүн болгон ам амандаа бүгд хэлдэг болсон. Монгол телевизийн зар сурталчилгаа бол арилжааны телевизүүдээс ялгаагүй болсон юм биш үү гэж. Тэгэхээр үүнийг хянадаг механизм гэж танай Үндэсний зөвлөлд юу байна. Би ойлгохдоо танай Үндэсний зөвлөл хянах ёстой гэж ойлгосон, танайх хянадаг байгууллага хэвээрээ байна уу, эсвэл телевизтэйгээ нэгдээд явчихсан уу? Энэ хариулт бол миний асуулт тавьж байгаагийн шалтгаан өнөөдөр орж ирж байгаа 25 хүнээс нэг бүрчлэн асуулт асуухад төвөгтэй, таны хариулт Олон нийтийн радио, телевизийн Үндэсний зөвлөлд сонгогдох гэж байгаа энэ хүмүүст олон зүйлийг бодогдуулах байх гэж бодоод зориуд танаас асууж байгаа юм. 


Дараагийн нэг асуулт бол би нэр дэвшсэн хүмүүсийн 23 дугаарт байгаа Шаравдорж гэдэг хүнээс асуух гэсэн юм. Яагаад асуулт асуух гэж байна вэ гэхээр нэр дэвшигчдийн жагсаалт дотроос харсан чинь Орон нутгийн хэвлэл мэдээллийн холбоо гэж бичсэн нь анхаарал татлаа л даа. Тэгэхээр бусад нь Улаанбаатарын төлөөлөл байгаа гэж ойлголоо. Тэгэхээр Орон нутгийн хэвлэл мэдээллийн холбоог төлөөлж байгаа хүний хувьд та яаж ажиллах вэ? Үндэсний зөвлөлд ямар хувь нэмрээ оруулах боломжтой гэж үзэж байгаа юм бэ? Шаравдорж гэдэг хүнээс энэ асуултыг асуумаар байна.  


А.Бакей: -Эхлээд Пүрэвдорж дарга хариулт өгье. Микрофон өгье. Карт хийж байж өгөх ёстой юу? Та ажлын хэсгийн голын тэнд очоорой. 


Л.Пүрэвдорж: -Их Хурлын гишүүн Батчимэгийн асуултад хариулъя. Тэгэхээр Пүрэвдорж ярьж байна, Үндэсний зөвлөлийн дарга. Улсын Их Хурлын Төрийн байгуулалтын байнгын хороо Үндэсний олон нийтийн радио, телевизэд хуулийн биелэлтийг шалгасан л даа. Тэгээд зөвлөмж гаргасан. Гол заасан дутагдал гэдэг юм уу зөвлөсөн юм бол Үндэсний олон нийтийн радио, телевизийн удирдлага хэтэрхий төвлөрсөн байна, удирдлагын төвлөрлийг сааруулж, үндсэн нэгжүүдийн бие даасан ажиллагаа, эрх мэдэл, үүрэг хариуцлагыг дээшлүүлэх ийм зөвлөмж өгсөн. Энэ нь юуг хэлж байна вэ гэхээр Үндэсний олон нийтийн радио, телевиз дотроо үндсэн гурван бүтэцтэй, Үндэсний олон нийтийн радио, Үндэсний олон нийтийн телевиз, Мэдээллийн ММ агентлаг гэсэн энэ  нэгжийг  хэлж байгаа гэж бид нар ойлгосон. Удирдлагын төвлөрөл гэж хуулийн дагуу ажиллаад Үндэсний олон нийтийн радио, телевизийн ерөнхий захирал, Тамгын газар, Стратегийн газар гэсэн өөр хэд хэдэн бүрэлдэхүүн бий. Энд эрх мэдэл төвлөрөөд радио, телевиз, ММ-ын удирдлагад ажиллах удирдлагын эрх мэдэл бага байна гэсэн зөвлөмж, шүүмжлэл гэж ойлгосон л доо. Үүний дараагаар бид нар дүрэмд өөрчлөлт оруулсан Үндэсний олон нийтийн радио, телевизийн дүрэм гэж байдаг, хуульд заасан Үндэсний зөвлөл батлах ёстой. Энэ дүрэмд нэлээн өөрчлөлт оруулж удирдлагын төвлөрлийг сааруулах талаар хэд хэдэн заалт орсон, нэлээн олон заалтыг өөрчилсөн. Хамгийн гол нь хүний нөөцийн бодлого дээр эрх мэдэл, дээд удирдлагад төвлөрсөн байна гэсэн ийм шүүмжлэл байсан. Үндэсний зөвлөл тогтоол гаргаж үүрэг  хариуцлагыг нь хуваарилах боломжгүй юм хуулиар, тийм учраас ерөнхий захиралд үүрэг өгч, ерөнхий захирлыг тушаал гаргуулж хүний нөөц, боловсон хүчин гэсэн үг юм даа, боловсон хүчний эрх мэдлийг үндсэн нэгжүүдэд нь шилжүүлсэн. Тэгэхдээ хуулиараа бүх ажилтантай хөдөлмөрийн гэрээг ганц ерөнхий захирал хийнэ гэсэн хуулийн заалттай учраас энэ зорилго сайн биелж чадаагүй. Ний нуугүй ярихад, тушаал гараад энэ тушаалыг бараг үнэндээ биелүүлж чадаагүй байгаа юм. Нөгөө асуудал нь орон тоо маш ихтэй, их орон тоо байгаа учраас эрх мэдэл дээшээ төвлөрч байсан л даа Үндэсний олон нийтийн радио, телевизийн жолооч, цэвэрлэгч, сантехникч гэх мэтийн үйлчилгээний ажилчдыг хасаад дээд удирдлага нь 100 гаруй хүн байгаа шүү дээ.  Үндэсний олон нийтийн радио, Үндэсний олон нийтийн телевиз, Мэдээллийн ММ агентлаг өөртөө удирдлагатай, тэгсэн мөртлөө дээрээ 100-аад хүнтэй удирдлагатай байж байсан. Орон тоо баталсан 2011 онд баталсан орон тоо 4 жилийн хугацаатай энэ жил дууссан, стратегийн төлөвлөгөө, орон тоог нь бид нар энэ жил шинэчлэхээр төлөвлөөд ажлын хэсэг байгуулсан Үндэсний зөвлөлийн тогтоолоор би ахалсан 5 хүнтэй ажиллаад стратегийн төлөвлөгөөг нь гаргуулаад баталсан. Орон тоог нь зохион байгуулалтын бүтцийн дээр хязгаарыг нь тогтоодог юм. Энэ орон тоогоо бид нар баталж чадаагүй юм. Бид 3 удаа хуралдаад.


А.Бакей: -Уг нь 5 минутад багтааж товч тодорхой хариулах ёстой шүү. Тодруулах уу? Батчимэг гишүүн.


 М.Батчимэг: -Пүрэвдорж гуай энэ зөвлөмж дотор удирдлагын орон тоог задал гэдэг чинь саяын миний хэлсэн хараат бус байдлыг  ханга, уран бүтээлчдийн бие дааж ажиллах улс төрөөс хараат биш байх, тэнцвэртэй мэдээлэл хүргэх энэ боломжийг  ханга гэсэн үндсэн зорилготой ийм заалт. Үндсэндээ таны хариултаас бол задлах гэж оролдсон гэхдээ ямар ч үр дүнгүй гараагүй гэж хоёр жилийнхээ ажлыг та тэгж хэллээ шүү дээ. Бид нарын хийсэн ажлын хэсгийн дүгнэлт протокол бүх юм дээр тодорхой байгаа, хүний нөөцийн эрх мэдэл, мөнгөний эрх мэдэл ерөөсөө ерөнхий захирал гэж ганц хүний гарт бүрэн төвлөрсөн байна. Энэ чинь болохгүй байна, явахгүй байна гэж хэлсэн. Таны саяын хэлсэн ойлголтоос чинь сайн ойлгосонгүй. Та тодорхой мэдээлэл өгсөнгүй баахан нуршаад би ойлгохдоо та дахиад стратеги төлөвлөгөө гээд батлах гээд чадаагүй сууж байна гэж байна. Үндсэндээ тодруулаад асуухад ямар ч ахиц гараагүй  байна гэж ойлгож болох уу? Удирдлагын бүтцээ та нар хүний нөөцийн эрх мэдлээ задалж чадаагүй юм байна, санхүүгийн эрх мэдлээ задалж чадаагүй юм байна, өнөөдөр уран бүтээлчидтэй ..


А.Бакей: -Тодорхой хариулъя.

Л.Пүрэвдорж: -Хүний нөөцийн эрх мэдлийг би түрүүн хэллээ. Хуульд бүх ажилтантай ерөнхий захирал хөдөлмөрийн гэрээ хийдэг учраас түүнийг задлах үндэс байхгүй, хуульд өөрчлөлт оруулж байж задална. Үндэсний олон нийтийн радио, телевизийн эд хогшил, хэрэглэлийг захиран зарцуулах эрхийг ганц ерөнхий захиралд өгсөн байгаа. Тийм учраас хуулийн энэ хоёр заалтыг өөрчлөхгүйгээр задлах боломжгүй.


А.Бакей: -Шаравдорж гуай нэр дэвшигч хариулъя. Ажлын хэсгийн микрофонд очиж хариулах хэрэгтэй байх. 


С.Шаравдорж: -Батчимэг гишүүний асуултад хариулъя. Монголын Үндэсний олон нийтийн радио, телевиз бол Монголын хэвлэл мэдээллүүд дотроос цорын ганц онцлогтой  хэвлэл мэдээллийн хэрэгсэл бүх үйл ажиллагаа нь хуулиар зохицуулагддаг. Түүхийн хувьд ч гэсэн маш баялаг түүхтэй, бүтэц, орон тоо, хүнийхээ хувьд хамгийн олон хүнтэй, боловсон хүчинтэй, санхүү мөнгөний хувьд хамгийн их мөнгө зарцуулж үйл ажиллагаагаа явуулдаг. Ер нь техник хэрэгслийн хувьд ийм онцлогтой байгууллага. Энэ байгууллага энэ бүх онцлогоо дагасан хамгийн том олонд  хүрсэн үйл ажиллагаатай байх ёстой. Тэр тусмаа хөдөөгийн үзэгчдийн хүсэж, хүлээж байгаа мэдээллийг хүргэхэд хамгийн чухал үүрэгтэй гэж үзсэний үндсэн дээр орон нутгаа төлөөлж энд манай холбоо миний нэрийг дэвшүүлсэн байгаа. 


Нөгөө талаар манай Монголд мэдээллийн урсгал гэдэг зүйл нэг чиглэлийн урсгал маш их зонхилж байгаа, өөрөөр хэлбэл, төвөөсөө хөдөө рүү чиглэсэн. Улаанбаатар хотод болж байгаа үйл амьдралын мэдээлэл хөдөөд нэг чиглэлийн мэдээллийн урсгал дандаа явагддаг. Гэтэл мэдээллийн чөлөөт урсгал гэдэг юм манайд маш их үгүйлэгдэж байгаа. Өөрөөр хэлбэл, хөдөө орон нутагт сум, баг, аймагт болж байгаа үйл явдлын мэдээлэл орон даяар ямар нэгэн хэмжээгээр цацагдахгүй, зөвхөн Их Хурлын гишүүд, Засгийн газрын гишүүдийг дагалдаж яваа төвийн хэвлэлийн алдаж оносон мэдээлэл нөгөө талын урсгалыг нөхөж байгаа гэж бид үздэг. Бас нэг гол асуудал бол Монголын хүн амын тэн хагас нь өнөөдөр хөдөөд оршиж амьдарч Монголын Үндэсний телевизийн мэдээллийг хүртэж байгаа.  Тэр утгаараа Үндэсний олон нийтийн радио, телевизийн мэдээлэл бол хөдөөгийн амьдрал, хөгжилд үүгээр явж байгаа мэдээ мэдээллүүдэд маш чухал ач холбогдолтой, үнэн байх ёстой, хангалттай байх ёстой энэ утгаар нь орон нутгийн дуу хоолой, телевизийн бодлого, нэвтрүүлэгт тодорхой хэмжээгээр тусгалаа олоход нь нэмэр болох юм болов уу  гэж үзсэний үндсэн дээр нэр дэвшсэн байгаа. 


А.Бакей: -Баярлалаа. Асуулт асууж, хариулт авч дууслаа. Одоо санал хэлэх гишүүд байвал саналаа хэлье. Санал хэлэх гишүүдийг Нямаагийн Энхболд гишүүнээр тасаллаа. Сундуйн Батболд гишүүн саналаа хэлье.


Су.Батболд: -Монголын Үндэсний олон нийтийн радио, телевизийн удирдах зөвлөлд нэр дэвшсэн олон хүн байна, манай иргэний нийгмийн байгууллагаас идэвхтэй оролцож байгаад нь би баяртай байгаа юм. Манай нэр дэвшиж байгаа эрхмүүд бол Улсын Их Хурлаас баталсан Үндэсний олон нийтийн радио, телевизийн тухай хуулиа, Олон нийтийн мэдээллийн хэрэгслийн хуулийг сайн судалсан байх. Тэгээд түүнд өөрийнхөө хувь нэмрийг оруулж чадна гэсэн үүднээсээ оролцож байгаа байх гэж бодож байна. Тэгээд та нараас 6 хүн сонгогдох байх. Сонгогдохгүй байлаа ч гэсэн та бүхэн маань өөрсдийгөө Монголын ардчиллын үнэт зүйл болсон хэвлэл мэдээллийн хэрэгслийн хөгжилд оруулах гэж байгаа хувь нэмрийг дахиад та нар өөр асуудлаа нэлээн идэвхтэй явах байна. Нэмэр болох үүднээс хэдэн зүйлийг  хэлье гэж бодож байгаа юм. Монголын төр хэвлэл мэдээллийн хэрэгслийг өмчлөх, хөөе Эрдэнэбат даргаа би үг хэлж байна тэгэх үү! Хүмүүст хандаж үг  хэлж байна. Энэ Монголын төр ардчиллын түүхэнд өөрөө хэвлэл мэдээллийн хэрэгслийг өмчлөх, хэвлэл мэдээллийн бодлогод нь нөлөөлөхгүй байх гэсэн үүднээсээ маш том шийдвэр гаргаж энэ хуулийг 2005 онд баталсан юм. Үүнээс хойш бараг 10-аад жилийн хугацаанд хэвлэл мэдээллийн  хэрэгслийг олон нийтийн байх тэр чиг хандлага руу нь олон үйл ажиллагаа явуулсан. Эхэн үедээ нэлээн идэвхтэй гайгүй явж байсан, дундаас нь жаахан өөрчлөлт орсон, одоо бол үүргээ бүрэн дүүрэн гүйцэтгэж байгаа гэж хэлж чадах юм. Гэхдээ энэ бол 100 хувь гэсэн үг биш, 85 хувьтай байгаа болов уу гэж бодож байгаа юм. Энэ чиглэл рүү хандсан олон алхмыг хийх шаардлагатай. Бидний хамгийн анхны тавьж байсан зорилт бол Монгол орон ВВС ч юм уу, NHK-тэй адилхан ийм хэвлэл мэдээллийн хэрэгсэлтэй болно. Энэ нь дотооддоо мэдээллийг ямар нэгэн Засгийн газрын өнцгөөс биш, ямар нэгэн улс төрийн намын өнцгөөс биш, ямар нэгэн цензургүйгээр байгаа байдлыг нь илтгэдэг. Гадна талдаа Монгол орны өнөөгийн нөхцөл байдал, соёл бусад юмаа сурталчилдаг ийм хэвлэл мэдээллийн байгууллага болно гэсэн зорилтыг тавьж байсан юм. Одоо сонгогдож ажиллах хүмүүс маань үүний төлөө хамгийн гол анхаарлаа хандуулах хэрэгтэй.


Анх энэ хуулийг баталж байх үед гадны экспертүүд ирээд юу гэж хэлж байсан бэ гэхээр танай сэтгүүлчид, хэвлэл мэдээллийн байгууллагууд асуудлыг өөрийнхөө өнцгөөр тайлбарлах юм гэсэн, болж байгаа үйл явдлыг шууд хүргэхийн оронд өөрөө урьдчилж дүгнэлт хийгээд, тэр дүгнэлтээ хүмүүст тулгаад ямар сурвалжлагч, нийтлэлч, сэтгүүлч байлаа гэсэн ийм байдлаар хандаад байх юм гэдэг. Ийм байдал өнгөрсөн 10 жилийн хугацаанд арилсан уу гэвэл арилаагүй. Манай Үндэсний олон нийтийн телевиз, радиогийн сурвалжлагч ялгаа байхгүй одоо хүртэл өөрөө урьдчилаад дүгнэлт хийгээд түүнийгээ олон нийтэд түгээх гээд байдаг. Ийм л байдлыг болиулахын төлөө та  нар ажиллах ёстой. Ийм болоогүй тохиолдолд тухайн нэвтрүүлэг, тухайн дэвшүүлж байгаа асуудал сэтгүүлчийн бодлоор яваад байна. 


Хоёр дахь юм бол Үндэсний олон нийтийн радио, телевизийн санхүүжилтийн асуудал байгаа юм. Бид нар анх хууль батлахдаа нэг ч төгрөгийн реклам хийхгүй гэж баталсан. Нөгөө талд нь энэ үүргийг нь Улсын Их Хурлаас төсвөөр нь баталгаажуулж өгнө гэсэн. Явцын дунд янз бүрийн юм ярьж байгаад рекламтай болсон. Түрүүн Батчимэг гишүүний асуудаг хоёр хувь гэдэгт би ч гэсэн харамсдаг юм. Энэ хуулийг анх баталж байсан хүний хувьд юу гэж боддог вэ гэхээр 2 хувийн реклам яваад байгаа юм уу, үгүй юу, нийгэмд чиглэсэн нийгмийн соён гэгээрүүлэхийн төлөө сайн сайхан зүйлийг сурталчилсан нийтийн ашиг сонирхлын төлөө реклам яваад байна уу, эсвэл ямар нэгэн компани, архи, дарс, пивоны реклам яваад байна уу? Би сүүлдээ ялгахаа байсан. Яг хоёр хувьд нь бариулж байна уу, үгүй юу гэдгийг манай Үндэсний зөвлөлийнхөн маш сайн хянах хэрэгтэй. Тэгэхгүй бол бид нарын тавьсан зорилго биелэхгүй, мөнгөний араас явдаг болно. 


Улсын Их Хурлын зүгээс манай Төрийн байгуулалтын байнгын хороо хэвлэл мэдээлэлтэй харьцах асуудлыг төрийн нэрийн өмнөөс хариуцдаг ийм Байнгын хороо. Энэ Улсын Их Хурал дээр эдний төсвийг хасна гэж ярьдаг байдлыг болиулах хэрэгтэй шүү дээ. Харамсалтай зүйл, энэ мөнгийг нь телевиз, сайт, радиод хувааж өгнө гэдэг бол Улсын Их Хурлаас гарч боломгүй үг шүү дээ. Яагаад тийм үг Улсын Их Хурлын гишүүдээс гарч байна вэ гэхээр Үндэсний олон нийтийн радио, телевиз үүргээ биелүүлэхгүй хувийн компанийн радио, телевизтэй адилхан үүрэг гүйцэтгэж байгаа учраас хүмүүс тэгж хараад байгаа юм. Тиймгүй байх хэрэгтэй, тиймгүй байх юм бол энэ Улсын Их Хурлаас хангалттай төсөв мөнгийг нь баталж өгөөд явах хэрэгтэй. 


Дараагийн нэг анхаарах асуудал бол ер нь Үндэсний гэдгээр анх байгуулагдаж байхдаа нүсэр аппарат байсан тэр байдал одоо ч хэвээрээ яваад байна. Үүнийгээ цомхон болгоод ..


А.Бакей: -1 минут нэмж өгье.


Су.Батболд: -Арилжааны телевизүүд яаж хүн хүчээ хэмнэж тоног төхөөрөмжөө шинэчилж байна вэ гэдэг асуудал дээр менежментийг сайн судлах хэрэгтэй. Хуучинтай адилхан хүний хүчээр асуудал шийддэг зүйл байхгүй, бид нар өнгөрсөн 10 жилийн хугацаанд маш их хөрөнгө оруулалт хийсэн шүү, мэдэж байгаа байх. Бид нар маш олон тоног төхөөрөмж шинэчилсэн, тэр битгий хэл нэвтрүүлэг хийх машиныг нь цоо шинээр шинэчилж өгч байсан шүү дээ, маш их хөрөнгө оруулалт хийсэн. Түүний үр дүн яаж харагдаж байна вэ гэдгийг бодох хэрэгтэй. Үүн дээр манай олон нийтийн зүгээс орж ирж байгаа сайхан зүтгэл сэтгэлээ гаргаж орж ирж байгаа нэр дэвшигчид маань анхаарч ажиллах хэрэгтэй гэдгийг хэлмээр байгаа юм, баярлалаа. 


А.Бакей: -Цог гишүүн.


Л.Цог: -Би хоёр зүйлийг хэлье гэж бодож байна. Манай олон нийтийн телевиз өөрөө 1990 оноос өмнөх тэр нүсэр байдал, арга барилаараа байгаад байгаа юм шиг бодогддог юм. Одоо хүчин чадлыг нь харах юм бол их олон суваг хувийн телевизүүд гарсан байна шүү дээ, адилхан цацагдаж байгаа мөртлөө хүчин чадлыг нь та бүхэн хар л даа. Тийм том хүчтэй орон тоотой, техниктэй нүсэр баг жирийн сувгаас хол ялгагдахгүй юм шиг ажиллаж байгаа юм. Магадгүй би мэргэжлийн биш учраас зовлонг нь мэдэхгүй байх. Олон нийтэд хүрэхдээ адилхан хүрч байгаа мөртлөө газар тэнгэр шиг ялгаатай мөртлөө хүрнэ шүү дээ. Үүний цаад талд хэмнэх юм байна гэж боддог юм. Санхүү орон тоо, 3 бүтцийн дээр 100 гаруй  хүнтэй удирдах байгууллага байна гэж  хаашаа харсан юм байх юм бэ? Манай төсөв юу билээ, бид ямаршуу байгаа билээ бас л шүүмжлэх зүйл мөн шүү дээ. Үүнийг Пүрэвдорж дарга бодож, анхаараасай гэж бодож байна. Түүнээс энд ирсэн хойно нь хасна гэсэн ойлголт байж болохгүй саналтай би санал нэг байна. Угаасаа том хийдэл ихтэй суурь мөнгө байвал түүнийг хэмнэх ёстой шүү дээ. 


Хоёрдугаарт, төр барьж байгаа нөлөө бүхий намаас хараат байдаг шүү, энэ бол нуух юм биш шүү. Үүнийг арилгах чиглэлээр том бодлого явуулах ёстой. Бүр өөрчлөгдсөн гэдгээ харуулах ёстой байхгүй юу. Би ноднин билүү, уржнан ярьж л байсан. Би өөрөө ярилцлага өгөөд эфирт гарсан хойно нь татаж авсан байгаа шүү дээ. Надад худлаа хэлсэн, тэр нь мөнгөтэй байсан 3 сая төгрөг нэхсэн. Үүнийг ярьж л байсан. Ийм байдал гаргаж болохгүй шүү дээ. Олон нийтийн телевиз ард түмний телевиз болох гээд байна шүү дээ. Тийм байхгүй байгаад харамсаж байгаа юм. Огцом эргэлт гарахад энэ удирдах зөвлөл маш их үүрэгтэй гэж бодож байна. Ялангуяа ахалж байгаа хүн нэртэй нийтлэлч Пүрэвдорж гэж боддог юм. Огцом эргэлт гарах болов уу гэж бодсон өнөөдөр тайлбар тавиад сууж байна би харамсаж байна. 3 хуулийг өргөн барьчих ёстой байхгүй юу даа. Хууль нь болохгүй байгаа юм гээд суугаад байж болохгүй шүү дээ. Дэмжье өргөн барья, нааш нь аваад ир л дээ бид нар зовлонг чинь мэдэхгүй байна шүү дээ. Хуульд байгаа болохгүй гэж хэлж болохгүй генерал аа, би үүнийг хэлье гэж бодож байна. 


Хүний нөөц, санхүү хоёрыг атгасан гүйцэтгэх захирал чинь бүхнийг мэднэ шүү дээ. Эцсийн утгаараа мөнгө шийддэг хойно. Үүнийг бодох цаг болсон юм биш үү гэж хэлмээр байна, зөвлөмөөр байна. Дараа асуудал ороход асууна гэж бодож байна л даа. Эцсийн утгаараа хэлэхэд, Монгол жаахан 3 сая хүрэхгүй хүнтэй, үздэг нь хэд билээ, энэ олон мэдээллийн  хэрэгсэл хүний толгой угааж байна шүү дээ. Энэ дунд үнэхээр олон нийтийн гэдэг ганц найдлага маань олон нийтийн байж чадахгүй бол бусад нь бүгд хувийн телевиз, хувийн халаасны хувийн бодлого явж байгаа шүү. Их Хурлын гишүүн болгон энд тэнд хувийн телевизтэй болчихсон байдаг юм байна шүү дээ, аймгуудаар явахаар, үүнийг бид нар бодох цаг болсон Төрийн байгуулалтын байнгын хороо, Их Хурал анхаарах цаг болсон гэж би боддог юм. Хумих аргаа мэдэхгүй байна. Ингээд зад тавьчихсан нөхцөлд их л хэцүү байх болов уу гэж бодож байна. Тэгэхдээ бодлогоор нэг цэгцэлж болох болов уу гэж бодож байна. Бид Японтой өөрсдийгөө зүйрлэе  л дээ. Тэнд хэчнээн телевиз байна вэ, манайханд хэд байна вэ, тэнд хэчнээн хүнтэй билээ, манайх хэдэн хүнтэй билээ? Сонин зураг харагдаж байгаа юм. Бид ингэж баримжаагүй цөөхөн ард түмний толгойг угаах ёсгүй шүү дээ. Энэ байгууллагын чухлыг хүн бүхэн ойлгож байгаа, инерцээрээ явж байгаа юм шиг надад ойлгогдож байгаа, үүнийг анхаараасай гэж бодож байгаа юм. Бүтэц, төсвийн хувьд ч тэр техникийн хувьд би мэдэхгүй юм л даа. Дахин хэлэхэд хуулиа өргөн барьж цэгцлэхгүй бол дараагийн  удаа ингээд яриад суухад бид нар хэцүү байдалд орно шүү дээ гэж бодож байна. Би өргөн барихад бэлэн байна шүү, Пүрэвдорж генералаа гэж хэлмээр байна. 


А.Бакей: -Нямаагийн Энхболд гишүүн.


Н.Энхболд: -Энэ олон нийтийн радио, телевиз ер нь олон нийтийн өмч, эзэмшлийн байгууллагууд бол Монголд шинэ үзэгдэл л дээ. 20-иод жил болж байгаа ч гэсэн биеэ даагаад үйл ажиллагаа явуулж байгаа хүлээн зөвшөөрөгдсөн хуультай, дүрэмтэй ийм олон нийтийн гэж нэрлэгддэг байгууллага тун ховор байгаа. Шинэ үзэгдэл. Энэ талаас нь хараад үзвэл Монголын Үндэсний олон нийтийн радио, телевиз бол зөвхөн энэ хэвлэл мэдээллийн байгууллагын тухай асуудал биш, ер нь цаашдаа төрийн гүйцэтгэх зарим үүргийг төрийн бус байгууллага, олон нийтийн байгууллагууд гүйцэтгэж чадах юм уу, үгүй юу гэдгийг харуулах том үйл явц, үзэгдэл байгаа юм. Цаашид олон нийтийн эзэмшлийн болоод өмчийн байгууллагууд оршин тогтнож чадах уу? Ер нь Монголд хэр тохиромжтой юм бэ гэдэг дээр хариулт  хүлээж байгаа та нарыг ажиглаж байгаа ийм зүйл шүү дээ. Энэ хуулийг анхнаас нь батлагдахад боловсруулахад орж явсан хүний хувьд хоёр, гурван зүйл хэлье гэж бодсон юм. Хууль батлагдаад үйл ажиллагаагаа явуулж эхэлснээс хойш одоо болтол яг энэ хуулийн агуулга анхны утга санаагаар нь тэр болгон ажиллаж чадахгүй, төлөвшиж гүйцэхгүй яваад байгаа юм. Би үүнд сэтгэл дундуур явдаг. 


 Үндэсний олон нийтийн радио, телевизэд ажиллаж байгаа хүмүүс гэхээсээ илүү манай улс төрчдөөс, улс төрийн намуудаас шалтгаалж ирсэн ний нуугүй хэлэхэд хүмүүсийг томилоход оролцдог, ажлаа хийж байхад нь янз бүрээр дарамт шахалт үзүүлдэг, ялангуяа үе үеийн  Засгийн газар  Үндэсний олон нийтийн радио, телевизийг өөрийнхөө дүр төрхийг олох үйл явцад нь тодорхой хэмжээг саад тээг болж ирсэн гэдгийг хэлэх хэрэгтэй. Улс төрөөс их шалтгаалж ирсэн. Гэхдээ өнөөдөр хэлэхэд, Үндэсний зөвлөл энэ хуулийн агуулгыг ягштал биелүүлэхийг хянах, улс төрөөс ангид байлгах тал дээр нь дутуу ажиллаж байгаа гэж би дотроо боддог. Улс төрждөг, дотроо хэрүүл маргаан гардаг, тэр нь цэвэр уран бүтээлийн мэдээллийг хүргэж байгаа арга барил, агуулга гэхээсээ илүү тийм юм болдог тухай сонсогддог. Үүнийгээ болих хэрэгтэй, ийм зүйлүүд яваад байгаа учраас сая хамгийн сүүлд улсын төсөв батлахад Үндэсний олон нийтийн радио, телевизийн төсөв тодорхой хэмжээгээр танагдсан байгаа. Хэдийгээр тодорхой гишүүдээс анх санал нь гарсан ч гэсэн Улсын Их Хурлын дийлэнх нь нээрээ болохгүй байна, хуулийнхаа дагуу ажиллахгүй байна гэж үзсэн учраас тэр төсөвт гар дүрсэн асуудал гарсан. Уг нь яг хуулийнхаа дагуу яваад байсан бол тийм асуудал гарах учиргүй. Би бол анхны хуулийнхаа агуулгын дагуу хараат бус байдлаар татвар төлөгчдийн мөнгөөр санхүүждэг эргээд цэвэр татвар төлөгчдийн төлөө үйлчилдэг ийм байгууллага байх ёстой гэж үздэг. Гэтэл Засгийн газрын юм шиг, эрх барьж байгаа намуудын нөлөөний юм шиг ийм байдал харагдаад байхад Монгол Улсын Их Хурал  Үндэсний олон нийтийн радио, телевиз түүний дотор Үндэсний зөвлөл нь энэ үүргээ бүрэн гүйцэд нөлөөлж чадахгүй байна гэж үзээд ийм шийдвэр гаргасан гэж боддог. Үүнийгээ засах хэрэгтэй хоёр талаасаа нийлж байгаад. Үндэсний зөвлөл ч сайн ажиллах хэрэгтэй, Улсын Их Хурал ч энэ байгууллагын биеэ даасан байдлыг нь хангах талын баталгааг нь үргэлжлүүлээд явах нь зүйтэй гэж би боддог. Энэ бол хоёр талын хүчин чармайлтаас шалтгаална. 


Хамгийн сүүлд хэлэхэд, энэ хууль мөрдөгдөөд арваад жил боллоо. Тэгэхэд одоо болтол  Үндэсний олон нийтийн радио, телевизийг ихэнх нь хүмүүс төрийн юм шиг, Засгийн газрын юм шиг хүлээж авч байгаа. Яагаад гэвэл явж байгаа нэвтрүүлгүүд түүний агуулга нь иймэрхүү талдаа  илүү байгаа. Тухайн үед эрх барьж байгаа улс төрийн хүчин Засгийн газрын үйл ажиллагааг илүү сурталчилсан тэр нь дээр үеэс уламжилж ирсэн цорын ганц үнэн юм шиг сэтгэгдлийн тодорхой хэсэг нь үлдсэн ийм байдалтай үйл ажиллагаа явуулж байгаа. Уг нь өдийд арваад жил болоход олон нийт татвараа төлж байгаа хүмүүс энэ чинь нээрээ биеэ даагаад хамгийн бодитой бүх талын байр суурийг илэрхийлсэн тэнцүү хуваарилсан ийм нэвтрүүлэгтэй радио, телевиз болсон шүү гэж үздэг хэмжээнд ажилласан бол бид нар ийм юм яриад сууж байхгүй. Үүнийг анхаарч сайн ажиллах хэрэгтэй гэж бодож байгаа юм.


А.Бакей: -Баярлалаа. Гишүүд хэлэлцэж байгаа асуудалтай холбогдуулж саналаа хэллээ. Одоо гишүүдэд анхааруулахад Үндэсний олон нийтийн радио, телевизийн Үндэсний зөвлөлийн 15 гишүүнээс орон гарсан 7 гишүүний нэг нь Ерөнхийлөгчид хамаарах салбар байгаа, Ерөнхийлөгчийн зүгээс нэр дэвшигчийнхээ асуудлыг ирүүлсэн байгаа, хоёр нь Засгийн газарт хамаарах салбар, мөн хоёр хүнийхээ материалыг нэр дэвшүүлэх саналаа ирүүлсэн байгаа Засгийн газрын Хэрэг эрхлэх газраас, дөрөв нь Улсын Их Хуралд хамаарах салбар тэр дөрөв дээр нийтдээ 25 хүн санал болгосон байгаа холбогдох төрийн бус байгууллагууд. Тэгэхээр бид нар 25-аас 4-ийг нэр дэвшүүлэх ажиллагаа явуулахын тулд эхлээд нэр дэвшүүлэх ажиллагаа, дараа нь томилох хоёр шаттай гэж ойлгох ёстой. Нэр дэвшүүлэх ажиллагааны хувьд бол 25 хүн дээр та бүхэнд саналын хуудас тараасан байгаа. Энэ саналын хуудсанд нэр дэвшигчийн овог нэр, санал болгосон төрийн бус байгууллагын нэр, мэргэжил, нэр дэвшүүлэх боломжит салбар, бичиг баримтын бүрдэл, жишээ нь, төрийн бус байгууллагын танилцуулга, хурлын тэмдэглэл, ял шийтгэлтэй эсэх лавлагаа, дээр нь Үндэсний олон нийтийн радио, телевизийн тухай хуулийн 21 дүгээр зүйлийн 21.3 дахь хэсгийн нэр дэвшүүлэх байх хориглосон заалттай хамаарч байна уу, үгүй юу гэдэгтэй холбоотой лавлагаа, тэгээд 21.6 дахь хэсгийн дагуу нэр дэвшүүлэх боломжтой юу, үгүй юу гээд ийм мэдээлэл бүхий саналын хуудсыг эрхэм гишүүдэд тараасан байгаа. Тийм учраас эхлээд энэ саналын хуудас дээр нэгэнт орон тоо 4 байгаа учраас энэ 25 хүнээс нэр дэвшүүлэхийг дэмжсэн 4 хүний нэрийн өмнөх дугаарыг дугуйлах болж байгаа юм. Түүнээс хамгийн олон санал авсныг бид нар нэр дэвшүүлнэ гэсэн үг. Тэгэхээр эхлээд саналын хуудсаараа нэр дэвшүүлнэ, дараа нь томилох тухай санал ийм шаттай явагдах гээд байна л даа. С.Дэмбэрэл гишүүн.


С.Дэмбэрэл: -Нэг юм тодруулъя. Засгийн газраас З.Энхболд, Б.Золбаяр нарыг нэр дэвшүүлсэн байна.


А.Бакей: -Дараа нь хэлэлцэнэ.


С.Дэмбэрэл: -Яагаад дараа нь хэлэлцэж байгаа юм бэ? Нэр дэвшүүлж байгаа нь бүгд адилхан шүү дээ. 


А.Бакей: -Манай нэр дэвшүүлэх процесс үргэлжилж байгаа. 


С.Дэмбэрэл: -Энэ 3 хүнээс гадна өөр олон хүн байвал яах вэ?


А.Бакей: -Тэрийг холбогдох нэр дэвшүүлсэн субъект нь өөрөөр хэлбэл, Ерөнхийлөгчийн Тамгын газар, Засгийн газар ирүүлчихсэн байгаа.


С.Дэмбэрэл: -Хүлээж бай тодруулах гэж байна. Жишээ нь, энэ хоёр хүнийг Энхболд, Золбаяр гэдэг хүнийг сонгохын тулд нийт хэчнээн нэр дэвшигчдээс сонгосон юм бэ?


А.Бакей: -Тэрийг дараа нь хэлэлцэнэ, эхлээд бид нэр дэвшүүлэх ажиллагааг Улсын Их Хурлын өмнөөс хийх гэж байгаа юм. Өөрийнхөө нэр дэвшүүлэх асуудлаа шийдэх гэж байна шүү дээ. Дараа нь томилгооны асуудал санал хураалтаар явагдана. Аяндаа хэлэлцэхдээ хэлнэ. Томилох эсэх нь Их Хурлаар явна, нэр дэвшүүлэх нь тухайн субъект дээр явна. Одоо эрхэм гишүүд ээ, анхаарал хандуулж байгаарай. Горимын санал явуулах гэж байгаа шүү. 


Нэр дэвшихээр саналаа ирүүлсэн 25 хүн байгаа бөгөөд санал хураалтын хуудас ашиглаж санал хураалтыг явуулах горимын саналыг дэмжиж өгнө үү? гэж би санал хураалт явуулах гэж байгаа юм. Эхлээд энэ хуудсаар тэгээд түүнээс хамгийн олон санал авсан 4 хүнээр томилох асуудлаар дахиад санал хураалт явуулах ёстой. Одоо горимын саналыг дэмжье гэсэн саналаар санал хураалт явуулъя. 


Саналаа өгье. 14 гишүүн оролцож, 14 гишүүн зөвшөөр саналаар горимын санал дэмжигдлээ. 


Одоо нэгэнт санал хураах хуудсаар санал авах гэж байгаа учраас тооллогын комисс байгуулах нь  зүйтэй  гэж бодож байна. Зохих хэмжээний техник ажиллагаа шаардагдаж байгаа. Тооллогын комисст Батчимэг гишүүн сүүлийн үед зөвшилцлийн талаар нэлээн туршлагатай болж байгаа, Сундуйн Батболд гишүүн, Уянга гишүүн, 3 бүлгээс нэг нэг ийм гурван гишүүнийг тооллогын комиссоор ажиллуулъя. 


Санал хураалт явуулах уу? Ингээд саяын тооллогын комиссыг баталъя гэсэн санал хураалт явуулна. Энэ саналыг дэмжиж байгаа гишүүд саналаа өгье. 


Ингээд 14-өөс 12 дэмжигдлээ. Одоо төрийн бус байгууллагуудаас Олон нийтийн радио, телевизийн Үндэсний зөвлөлд Их Хурлаас нэр дэвшүүлэх салбаруудад санал болгосон хүмүүс энэ хооронд түр гарч байя. Тооллогын комисс ажиллана. Энэ хооронд бид нар Ерөнхийлөгч, Засгийн газраас нэр дэвшүүлсэн нэр дэвшигчдийн асуудлыг давхар ярьж явъя. Тооллогын комисс давхар ажиллана. Та бүхнийг түр гарч хүлээхийг хүсэж байна. Сая тооллогын комисс ажилд орно. Хайрцаг бэлдсэн байна, би түрүүн хэлсэн өөрийнхөө дэмжиж байгаа 4 хүний өмнөх дугаарыг дугуйлах ёстой. Түүнээс илүү дутуу байвал болохгүй байх. Түүнээс хамгийн олон санал авсныг томилох асуудал руу орно. Энэ  хооронд бид Монголын Үндэсний олон нийтийн радио, телевизийн Үндэсний зөвлөлийн гишүүнд нэр дэвшүүлэх талаарх Монгол Улсын Ерөнхийлөгчийн саналыг хэлэлцье. Монгол Улсын Ерөнхийлөгчөөс ирүүлсэн саналыг Ерөнхийлөгчийн зөвлөх Ганбаатар танилцуулна. Ганбаатар зөвлөх байна уу? Ганбаатар зөвлөх нэр дэвшүүлэх тухай танилцуулгыг хийе. Эрхэм гишүүд сууя. Танилцуулгаа хийхийг урьж байна. 


А.Ганбаатар: -Баярлалаа. Эрхэм гишүүдийн өдрийн мэндийг  хүргэе.


Монгол Улсын Ерөнхийлөгчийн квотоор нэр дэвшиж байгаа нэр дэвшигчийг танилцуулъя. Монгол Улсын Их Хурлын гишүүн, Төрийн байгуулалтын байнгын хорооны дарга Бакей танаа


Нэр дэвшүүлэх тухай


Монгол Улсын Ерөнхийлөгч Цахиагийн Элбэгдорж Олон нийтийн радио, телевизийн тухай хуулийн 21 дүгээр зүйлийн 21.5.1 дэх заалтын дагуу түүх уламжлал, ёс заншил чиглэлээр буддын гүн ухаан судлаач, гавж Дэндэвийн Нямсамбууг Олон нийтийн радио, телевизийн Үндэсний зөвлөлд нэр дэвшүүлж байна. Нэр дэвшигч Нямсамбуу нь 1977 онд Говь-Алтай аймагт төрсөн, 1991-1995 онд Гандантэгчинлэн хийдийн Буддын гүн ухааны Дашчойпэл дацанд буддын Чойрын номыг судалсан. 1995-2005 онд Бүгд Найрамдах Энэтхэг Улсын Балдан Бэрээвэн  хийдэд суралцаж парчин равжанба, ума равжанба, зод раджанба цол  хамгаалсан. 2006 онд  Гандантэгчинлэн хийдэд Гавжийн дамжаа барьсан, 2007-2009 онд Английн Сандерланд хотын их сургуульд Буддын судлалаар сурсан. 2009 оноос эхлэн энэрэл нигүүсэл, ёс суртахуун, анхаарал төвлөрлийн бясалгал зэрэг бурхны шашны суурь агуулгуудыг олон нийтэд тайлбарлан таниулах чиглэлээр  Гандантэгчинлэн хийд, Жавзандамба Хутагт төвд голлон ажиллаж байна. Буддын шашны урсгалууд дахь гүн ухаан, сэтгэл судлал, бясалгалын техникийн ялгамжаа, Монголын нийгмийн ёс суртахуун, иргэдийн ёс зүйн төлөвшилд буддын шашны үүрэг, буддын түүх, онцлог шинжийн талаар судалдаг ийм хүн байна. Нэр дэвшигчийн асуудлыг  хэлэлцэж, дэмжиж, баталж өгнө үү  гэж хүсэж байна. Баярлалаа. 


А.Бакей: -Ганбаатар зөвлөхөд баярлалаа. Одоо нэр дэвшигчийн талаар асуулт байвал эрхэм гишүүд асууя нэр дэвшигчээс асууж болно, санал болгосон субъектээс асууж болно. Лүндээжанцан гишүүнээр асуултыг тасаллаа. С.Дэмбэрэл гишүүн асуулт тавья. 


С.Дэмбэрэл: -Би ганц юм асуух гэсэн юм. Би сая тодруулах гээд байсан маань тэр л дээ. Энэ  хүнийг ийшээ нэр дэвшүүлж оруулж ирэхийн тулд өмнө нь хэчнээн хүнийг судлаад, эсвэл хэдэн хүн саналаа ирүүлсэн юм бэ? Ерөнхийлөгчийн зүгээс дэвшүүлж өгөөч гэсэн энэ талаар мэдээлэл өгөхгүй юу?


А.Ганбаатар: -Дэмбэрэл гишүүний асуултад хариулъя. Монгол Улсын Ерөнхийлөгчийн квот дээр Дамбажав дэд  хамба лам байсан, чөлөөлөгдөж байгаа, нэр дэвших 7 хүн ирсэн, тэгээд Ерөнхийлөгчийн олон нийтийн асуудал хариуцсан зөвлөхийн хувьд 7 нэр дэвшигчийн Ерөнхийлөгчид танилцуулаад бидний зөвлөлийн хурал гэж байдаг түүгээр хэлэлцээд Нямсамбуу гавжийг тохирох хүн байна гэж үзээд санал нэгтэйгээр 100 хувийн дэмжлэгтэйгээр орж ирсэн. Ийм процедур явсан. 


А.Бакей: -Лүндээжанцан гишүүн.


Д.Лүндээжанцан: -Тэгэхээр Үндэсний олон нийтийн телевизийн нэг талдаа өнөр айл, айл болгоны хойморт урилгагүй залардаг гэж ярьдаг. Манай телевизүүд ганц нэг нь үндэснийхээ өв соёлыг сурталчлах зүйл байдаг боловч урсгалаараа байдаг, олон нийтийн телевизэд бодлого болж орж ирэх ёстой. Уламжлалаа залгамжаа бариад санваартан хүн оруулж ирж байгаад талархаж байна. Оршихуйн гумуда ч билүү сайхан нэвтрүүлгүүд байдаг. Энэ уламжлалыг таслахгүй ганц шашин биш, бусад ардын өв уламжлалыг нэлээн түлхүү оруулж өгч тэр нь сонирхолтой хэлбэрээр гаргаж өгөх, сүүлийн үед казах хэл дээр  нэвтрүүлэх явагддаг болсон, буриад хэл дээр  нэвтрүүлэг явагддаг болсон өв уламжлалтай холбогдуулаад нэлээн алхмууд хийгдэж байгаа, юм болгоныг муулаад байх хэцүү л дээ. Та хэдийгээр Ерөнхийлөгчийн зүгээс орсон ч гэсэн Ерөнхийлөгчийн даалгаврыг биелүүлэгч гэж ойлгохгүй байгаа шүү дээ. Засгийн газраас орсон нь ч тэгэхгүй. Үндсэн хуулийн цэцийн 3 гишүүнийг Ерөнхийлөгч, 3 гишүүнийг Дээд шүүх, 3 гишүүнийг Их Хурал оруулдаг. Тэгээд энэ системийг радио, телевизийн хуульд авсан юм. Тэгээд энэ бол бид зөөгч пуужингийн үүрэг гүйцэтгэж байгаа гэж ойлгож байгаа шүү дээ. Хиймэл дагуул дэлхийн тойрог замд ороод ёстой хараат бусаар байх ёстой юм. Ингээд болдоггүй телевизийн даргыг тэр даргын хүн, радиогийн дарга бол тэр даргын хүн, ММ агентлагийн дарга бол тэр даргын хүн, орлогч нь бол тэр даргын төлөөний хүн  нуугаад яах вэ, ийм л асуудал байсаар байгаа. Тэгээд би шүүмжилдэг, Засгийн газрыг албан цээжтэй, мөнгөн бөгстэй, бриллиантан толгойтой гэж магтсаар байгаад сүүлд нь унагаад авлаа шүү дээ. Үүнийгээ бодох л ёстой шүү дээ. Үүнийг бодож  ажиллаад төв ёсны үзлийн үүднээс угаасаа арга зарчим нь тийм учраас хандах байх, Ерөнхийлөгчийн оруулж ирж байгаа төлөөлөл бол нүдээ олоод сонголтоо хийгээд ороод ирсэн байна гэж миний хувьд ойлгоод сууж байна. Нямсамбуу гавжийг би танихгүй, ерөнхийдөө анх харж байна, энэ хүн өөрийнхөө ёс зүй гэдэг хамгийн чухал зүйл нь байдаг учраас ёс зүйгээ бариад ажиллана гэдэгт итгэлтэй байгаа учраас би асуулт санал хоёрын хооронд дэмжээд хэлж байна. 


А.Бакей: -Санал хэлсэн үү? Асуулт асууж дууслаа. Саналтай гишүүд байна уу? Байхгүй байна, тус тусдаа. Дараа нь үг хэлнэ. Ингээд одоо санал хураалт явуулна. Монгол Улсын Ерөнхийлөгчөөс нэр дэвшүүлсэн Дэндэвийн Нямсамбууг Монголын Үндэсний олон нийтийн радио, телевизийн Үндэсний зөвлөлийн гишүүнээр томилуулахыг дэмжье гэсэн саналаар санал хураалт явуулна. Санал хураалтад бэлдээрэй гишүүд. Ирц болж байна. Томилох санал оруулж байна гэсэн үг л дээ.  Санал хураалт 14-өөс 14. 


 Дэндэвийн Нямсамбууг  томилох саналыг дэмжлээ. Нямсамбуу гуай түр  хүлээж байгаарай. 7 нэр дэвшигч тодорсны дараа гишүүд хэлэх асуудал байгаа. Ганбаатарт баярлалаа. 


Одоо дараагийн асуудалд оръё. Монголын Үндэсний олон нийтийн радио, телевизийн Үндэсний зөвлөлийн гишүүнд нэр дэвшүүлэх талаарх Монгол Улсын Засгийн газрын саналыг хэлэлцье. Нэр дэвшүүлэх талаарх танилцуулгыг Засгийн газрын Хэрэг эрхлэх газрын дарга Баярцогт танилцуулна. Баярцогт сайдыг урьж байна.


С.Баярцогт: -Байнгын хорооны дарга, эрхэм гишүүд ээ,

Олон нийтийн радио, телевизийн тухай хуулийн 21.2-т заасны дагуу Засгийн газраас дэвшүүлэн томилогдсон Олон нийтийн радио, телевизийн Үндэсний зөвлөлийн гишүүн Цэрэнпилийн Гомбосүрэн, Дамбын Гантөмөр нарын бүрэн эрх дуусгавар болж байгаатай холбогдуулан тус зөвлөлийн гишүүнд Зургаанжингийн Энхболд, Баастын Золбаяр нарыг тус тус дэвшүүлж байна. Засгийн газар Олон нийтийн радио, телевизийн тухай хуулийн 21.5.3, 21.6, 21.7-д заасан эрхийн хүрээнд эдийн засаг, бизнес, техник технологи, удирдлага, менежментийн чиглэлийн олон нийтийн байгууллагуудаас нэр дэвшигдэж ирсэн 5 хүнийг Олон нийтийн радио, телевизийн Үндэсний зөвлөлийн гишүүнд нэр дэвшсэнийг 2014 оны 12 дугаар сарын 22-ны өдрийн  хуралдаанаараа хэлэлцэн дээрх хоёр хүнийг дэмжиж гаргасан. Нэр дэвшигчдийг танилцуулбал:


1.Зургаанжингийн Энхболд 1980 онд төрсөн, 1996-2000 онд Монгол Улсын Их Сургуулийн Эдийн засгийн сургуулийн банкны санхүүч, 2001-2005 онд Япон Улсын Ёкохамагийн их сургуулийг бизнесийн удирдлагын мэргэжлээр тус тус төгссөн, 2006-2007 онд “Эй Би Эм” ХХК-д менежер, 2007-2009 онд “Кей энд Би” ХХК-ийн захирал, 2009-2011 онд “Ай Ай Ти Эм” ХХК-ийн захирал, 2012-2014 оны 6 дугаар сар хүртэл Мэдээллийн технологи, шуудан, харилцаа холбооны газрын дэд даргын үүргийг түр орлон гүйцэтгэгч зэрэг ажил албан тушаалыг эрхэлж байсан бөгөөд одоо Үндэсний дата төвийн захирлаар ажиллаж байна. Түүний нэрийг Программ хангамж үйлдвэрлэгчдийн үндэсний холбооноос нэрийг нь дэвшүүлсэн байна.


2.Баастын Золбаяр 1978 онд төрсөн 1996-2000 онд онгол Улсын Их Сургуулийг сэтгүүл зүйч мэргэжлээр төгсөж, 2004 онд мастерын зэрэг хамгаалсан. 2000-2009 онд “Өдрийн сонин”-д сурвалжлагч, албаны дарга, 2009-2012 онд Улсын Их Хурлын Тамгын газрын Хэвлэл мэдээлэл, олон нийттэй  харилцах хэлтсийн дарга, Улсын Их Хурлын даргын Хэвлэл мэдээлэл, олон нийтийн асуудал эрхэлсэн зөвлөх зэрэг ажил албан тушаал эрхэлж байсан бөгөөд 2013 оноос өнөөг  хүртэл “Үлэмж эгшиглэн сан”-ийн зөвлөхөөр ажиллаж байна. Золбаярыг Монголын хөдөө аж ахуйн хоршоологчдын үндэсний холбооноос нэрийг нь дэвшүүлсэн байна. 


Нэр дэвшигч З.Энхболд, Б.Золбаяр нарыг Олон нийтийн радио, телевизийн Үндэсний зөвлөлийн гишүүнээр томилох асуудлыг хэлэлцэн шийдвэрлэж өгөхийг хүсье. 


Уучлал хүсэхэд Б.Золбаяр одоогийн байдлаар гадаадад эмчилгээтэй байгаа учраас өнөөдрийн хуралдаанд оролцож чадахгүй байгаа гэдгийг хэлэх гэсэн юм. Баярлалаа. 


А.Бакей: -Баярлалаа. Одоо нэр дэвшигч болоод нэр дэвшүүлж байгаа субъектээс асуух асуулттай гишүүд нэрээ өгье. Уянгаа гишүүнээр асуулт тасаллаа. Уянга гишүүн асууя.


Г.Уянга: -Би нэр дэвших процессоос хэчнээн хүн нэр дэвшсэн бэ? Засгийн газар энэ нэр дэвшигчдээ шалгаруулахдаа ямар шалгуураар, ямар зарчмаар энэ хоёр хүнийг сонгож авсан бэ гэдгийг тодруулах гэсэн юм. Хэчнээн хүн хаанаас ямар байгууллагаас нэр дэвшсэн бэ? 


С.Баярцогт: -Уянга гишүүний асуултад хариулъя. Засгийн газар энэ Үндэсний олон нийтийн радио, телевизийн тухай хуулийн 21.6-д заасны дагуу эдийн засаг, бизнес, техник технологи удирдлага менежментийн чиглэлээр хүмүүсийн нэрийг дэвшүүлдэг. Энэ дэвшүүлэхэд Утга зохиолын боловсролын академиас Н.Энхтөр, бизнесийг дэмжих төвөөс Баян-Алтай, Барилгачдын холбооноос Монх, Хөдөө аж ахуйн хоршоологчдын үндэсний холбооноос Б.Золбаяр, Монголын Программ хангамжийн үндэсний холбооноос Зургаанжингийн Энхболд гэсэн ийм 5 хүний нэр дэвшиж ирсэн байгаа. Энэ хүмүүс нь бүгдээрээ эдийн засаг,  бизнес, техник технологи, удирдлага менежментийн чиглэлээр гэсэн энэ шаардлагыг хангаж байгаа. Өмнөх Засгийн газрын үед бүгд нэр нь дэвшигдээд ирсэн юм байна лээ. Манай  хэвлэлийн алба Ерөнхий сайдын Хэвлэл мэдээлэл  хариуцсан зөвлөхөөр бүх материалууд нь бэлдээд өчигдөр Засгийн газрын хуралдаанд энэ хүмүүсийг танилцуулаад эндээс нь  Зургаанжингийн Энхболд, Баастын Золбаяр нар нэр дэвшиж гарсан байгаа. Баярлалаа. 


А.Бакей: -Тодруулъя.


Г.Уянга: -Хэвлэл яг Засгийн газраас нэр дэвшүүлэх процесс өөрөө яаж явдаг юм бол хуульд нарийн процедурыг заагаагүй л дээ. Жишээ нь, олон нийтэд мэдэгдсэн нэр дэвшүүлэх эрхтэй байгууллагууд бол саналаа ирүүлсэн үү? Тэр байгууллагуудад мэдээлэл өгөх процесс хэвлэл мэдээллээр явсан уу? Ер нь энэ бол бид нар эс мэдэх биш, амьдрал дээр харж байхад энэ хуулийг  мэддэг, энэ хүрээнд хэвлэл мэдээлэл, улс төртэй илүү ойрхон хүрээнд явж байгаад ингээд л томилогддог л доо. Анхны томилгооноос эхлээд олон нийтийн эрх ашгийг хангах тэр процесс орохгүй байгаа юм шиг санагдаад байдаг юм. Тэгэхээр тэр зарлах, нэр дэвшүүлэх эрхтэй байгууллагуудыг мэдээжүүлэх ямар ажил Засгийн газраас хийсэн бэ гэдгийг тодруулах гэсэн юм. 


А.Бакей: -Орон тоо гарч байгаа 7 хүнээс би түрүүн хэлсэн, би эхлээд хэлье, тэгээд тодруулна биз. Бид Төрийн байгуулалтын байнгын хорооноос Ерөнхийлөгч болоод Ерөнхий сайдад бичиг явуулсан. Танайд хамаарах салбарын чиглэлээр 1, 2 орон тоо гарлаа. Энэ асуудлыг зохион байгуулаад нэр дэвшүүлэгчээ тодруулж, санал болгоно уу гэсэн бичиг явуулсан. Үүний дагуу холбогдох газрууд зохион  байгуулж ирүүлж байгаа байх. Баярцогт сайд.


С.Баярцогт: -Уянга гишүүний асуултад хариулъя. Намайг ажлаа авахад энэ 5 хүний материал ирээд бэлэн болсон байсан. Тийм учраас энэ 5 хүний асуудлыг судлаад Засгийн газрын хуралдаанд оруулж, нэрийг нь гаргасан. Тэгэхээр би яг Улсын Их Хурал дээр энэ хүмүүсийг асуудлыг ярихад Уянга гишүүний асуултад хэзээ Засгийн газар ямар хэвлэлийн материалуудаар хэвлэл мэдээллээр дамжуулж зарлаад хэдэн хоногийн дотор сонгон шалгаруулалт нь болсон бэ гэдэг нэмэлт материалыг чуулганы хуралдаан дээр нэмээд өгье гэж бодож байна. Баярлалаа. 


А.Бакей: -Чуулган дээр танилцуулах нь, санал хураалт явагдах гэж байгаа учраас гишүүдийг дуудъя. Одоо санал хураалтын томьёоллыг танилцуулъя. 


Монгол Улсын Засгийн газраас нэр дэвшүүлсэн Баастын Золбаярыг Монголын Үндэсний олон нийтийн радио, телевизийн Үндэсний зөвлөлийн гишүүнээр томилуулахыг дэмжье гэсэн саналаар санал хураалт явуулна. Энэ саналаар гишүүд саналаа өгье. Эхний нэр дэвшигчийн талаар санал  хураалт явагдаж байна. Нэр дэвшүүлсэн субъект нь байна л даа. Дэмжигдлээ.


Хоёр дахь санал. 


Монгол Улсын Засгийн газраас нэр дэвшүүлсэн Зургаанжингийн Энхболдыг Монголын Үндэсний олон нийтийн радио, телевизийн Үндэсний зөвлөлийн гишүүнээр томилуулахыг дэмжье гэсэн саналаар санал хураалт явуулна. Санал хураалтад бэлдээрэй. 14-өөс 13. Энэ санал дэмжигдлээ. 


Одоо Улсын Их Хурлаас нэр дэвшүүлэх нэр дэвшигчдийн асуудалд эргэж оръё. Тийм учраас саяын 25 хүнийг эргэж оруулж ирээд танилцуулсан дээр л дээ, дүнг нь Батчимэг гишүүн танилцуулчих уу? Нэр дэвшигчдийг оруулъя. Бүгд орж ирсэн үү? Ингээд Улсын Их Хурлаас Монголын Үндэсний олон нийтийн радио, телевизийн Үндэсний зөвлөлийн гишүүнд нэр дэвшүүлэх ажиллагааны хуралдаан үргэлжилж байна. Сая тусгай бэлтгэсэн саналын хуудсаар санал хураалт явагдсан. Ажлын хэсгийн бүрэлдэхүүнд Батчимэг, Сундуйн Батболд, Уянга гишүүн нар ажиллаад дүнг гаргасан байна. Дүнг тооллогын комиссын дарга Батчимэг гишүүн танилцуулна.


М.Батчимэг: -Баярлалаа. Тооллогын комисс ажиллаад саналын хуудсыг тооллоо. Хүчинтэй 14 гишүүн оролцож, хүчингүй хуудас гараагүй тодорхой хүмүүс дээр санал өгөгдсөн, санал аваагүй хүмүүс байна. Тийм учраас авсан саналыг нь уншъя гэж бодож байна. 


Пүрэвийн Адъяадорж 1  хүний санал авсан байна, Готовын Аким 3 санал, Батжаргалын Батбаяр 11 санал, Бямбасүрэнгийн Баярмаа 1 санал, Банзрагчийн Баяраа 1 санал, Найдангийн Дэлгэрчимэг 1 санал, Доржсүрэнгийн Жаргалсайхан 1 санал, Дэшигрэнцэнгийн Оюун-Эрдэнэ 9, Нэргүйн Урантогтох 2, Өлзийн Цэвэлсүрэн 3, Довдонгийн Цэндсүрэн 7, Сампилын Шаравдорж 3, Балдангийн Энхмандах 9 гэсэн санал авсан байна. 25 нэр дэвшигчээс 4 хүн нэр дэвшүүлэх ёстой байгаа. 


Санал авсан дарааллаар эхний 4 хүн Батжаргалын Батбаяр 11 саналтай, Дэшигрэнцэнгийн Оюун-Эрдэнэ 9 саналтай,  Балдангийн Энхмандах 9 саналтай,  Довдонгийн Цэндсүрэн 7 саналтай ийм 4 нэр дэвшигч хамгийн олон санал авсан байна.


А.Бакей: -Батчимэг гишүүнд баярлалаа. Ингээд 4 дэх засаглал гэж нэрлэгдэх хэвлэл мэдээллийн тэр дотроо Монголын Үндэсний олон нийтийн радио, телевизийн Үндэсний зөвлөлд та бүхэн нэр дэвшээд энэ салбарын тулгамдсан асуудалд гар бие оролцоно, хувь нэмэр оруулна гэж нэр дэвшсэн явдалд та бүхэнд баяр хүргэе. Мэдээж 25 хүнээс 4 нь орох учиртай болохоор бүгд орох боломж байхгүй. Тэглээ ч гэсэн та бүхэн энэ ажилд сэтгэл гаргаж оролцсон та бүхэндээ баярласнаа илэрхийлье. Ингээд хамгийн олон санал авсан 4 хүн үлдье. Дахиад томилох саналаар санал хураалт явагдах ёстой. Бусад нэр дэвшигчдийн хувьд баярлалаа.


Одоо санал хураалт явуулна. Хүн тус бүр дээр явагдах ёстой. Саяын санал хураах хуудсаар хамгийн олон санал авсан  Монголын Үндэсний олон нийтийн радио, телевизийн Үндэсний зөвлөлийн гишүүнээр Батжаргалын Батбаярыг томилох нь зүйтэй гэсэн саналаар санал хураалт явуулъя. Энэ саналыг дэмжиж байгаа гишүүд саналаа өгнө үү? Санал хураалт явагдах гэж байна. 


12-оос 13.


Дараа нь нэр дэвшигч Дэшигрэнцэнгийн Оюун-Эрдэнийг Монголын Үндэсний олон нийтийн радио, телевизийн Үндэсний зөвлөлийн гишүүнээр томилохыг дэмжье гэсэн саналаар санал хураалт явуулъя. Энэ саналыг дэмжиж байгаа гишүүд саналаа өгье. 


Дараагийнх нь  Довдонгийн Цэндсүрэнг Монголын Үндэсний олон нийтийн радио, телевизийн Үндэсний зөвлөлийн гишүүнээр томилохыг дэмжье гэсэн саналаар санал хураалт явуулъя. Дэмжигдлээ.


Дараа нь  Балдангийн Энхмандахыг Монголын Үндэсний олон нийтийн радио, телевизийн Үндэсний зөвлөлийн гишүүнээр томилохыг дэмжье гэсэн саналаар санал хураалт явуулна. Дэмжигдлээ. Ингээд 7 нэр дэвшигчээс нэг нь одоохондоо түр эзгүй байгаа юм байна. 6 нэр дэвшигч байна уу? 7 хураасан. 6 нэр дэвшигч бүрэн байна уу? Наашаа суугаарай. Нямсамбуу гуай, ингээд нэр дэвшүүлэхээр томилох ажиллагаа Байнгын хорооны түвшинд шийдэж байна. Мэдээж эцсийн шийд бол Улсын Их Хурлын нэгдсэн чуулганаар шийдэгдэнэ. Гэхдээ  нэр дэвшихээр болсон хүмүүст хандаж Улсын Их Хурлын гишүүдийн зүгээс хэлэх зүйл байвал бололцоо олгоё. Нэрээ өгье. Баярцогт гишүүнээр тасаллаа. Лүндээжанцан гишүүн.


Д.Лүндээжанцан: -Би 30 секунд юм хэлье, 30 секунд ч юу байх вэ дээ, цаана нь 15-аас нэлээн олон хүн үлдсэн байх л даа. Манай радио, телевизийн Үндэсний зөвлөлийн гишүүд мэдээж хэрэг Олон нийтийн радио, телевизийн тухай хуулийг уншсан байх гэж бодож байна. Тэрийгээ маш сайн уншиж судлахыг зөвлөж байна. Түрүүн Нямсамбуу гавжийг орж ирэхэд би үгээ хэлсэн, та нар гадаа байсан учраас сонсоогүй байх, гэхдээ би тэр үгээ энд дахин давтан хэлж чилээгээд явах вэ, тэр үгийг сонсоорой. Гарцаагүй хэлэх гэсэн үгээ хэлсэн шүү. Тэгээд тэр том айлын үйл ажиллагааг цааш нь явуулахад та бүхэн гол удирдах зөвлөл нь Үндэсний зөвлөлийн бүрэлдэхүүнийг бүрэлдүүлж байгаа учраас ноён нуруутай авч явах шаардлагатай. Өмнө нь Үндэсний олон нийтийн телевиз үүргээ зохих ёсоор биелүүлж ирсэн шүү гэдгийг  хэлэх нь зүйтэй гэж бодож байна. 


А.Бакей: -Яг 30 секунд хэллээ. Баярлалаа. Батчимэг гишүүн.


М.Батчимэг: -Баярлалаа. Юуны өмнө  Байнгын хорооны гишүүдийн дэмжлэгийг авч Үндэсний олон нийтийн зөвлөлд ажиллахаар томилогдож байгаа энэ хүмүүстээ баяр хүргэе. Би 3 зүйлийг хэлмээр байна. 


1.Цаашид бид нар Үндэсний радио, телевизийнхээ хуулийг сайжруулах ёстой гэж бодож байгаа. Тэр дотор би юу хэлэх гэж байна вэ гэхээр өнөөдөр Үндэсний зөвлөлийн гишүүдийг тодруулж  томилж байгаа хуулийн зохицуулалтыг цаашид илүү ил тод өрсөлдөөнтэй, нээлттэй явуулах олон нийтийн төлөөллийг бодитойгоор улс төрийн нөлөөлөл багатай, олон нийтийн төлөөллийг Үндэсний зөвлөлд сонгох энэ зохицуулалтын механизмыг сайжруулах шаардлага байна гэж бодож байгаа юм. Үндэсний зөвлөлийн үндсэн чиг үүрэг бол улс төрийн төлөөлөл гэхээсээ илүү, Их Хурал, Засгийн газар, Ерөнхийлөгчийн төлөөлөл гэхээсээ илүү, олон түмний төлөөлөл болж ажиллах ёстой, олон нийтийн эрх ашгийг хамгаалж ажиллах ёстой ийм байгууллага. Цаашдаа энэ зохицуулалтыг сайжруулах шаардлага байна гэдгийг гишүүд, Байнгын хороонд хандаж хэлмээр байгаа юм. 


2.Өнөөдөр яаж тодорч байгаагаас үл хамаараад манай Үндэсний зөвлөлд сонгогдож байгаа хүмүүс бол үндсэн үүргээ биелүүлэх, үндэсний эрх ашгаа дээдэлж хамгийн  гол нь олон нийтийн эрх ашгийг хамгаалж ажиллах байх гэж итгэж байна. Өнөөдөр Монголд хэвлэлийн эрх чөлөө, хэвлэлийн ёс зүйтэй, хариуцлагатай байдал гэдэг бол бидний амьдралын чухал хэсэг нь болсон. Тэгэхээр Үндэсний радио, телевизээс эхлээд хараат бус, тэнцвэртэй, хэвлэлийн эрх чөлөөгөө хамгаалж чаддаг, нөгөө талд нь хариуцлагатай хэвлэл мэдээллийг төлөвшүүлэхэд та бүхний үүрэг чухал гэж ойлгож байгаа юм. Түрүүн ярьсан, өнөөдөр тодорхой харагдаж байгаа зүйл бол Олон нийтийн радио, телевизээр явж байгаа зар сурталчилгаан дээр олон нийт тааламжгүй хандаж байгаа. Энэ зар сурталчилгааны өнгө төрх бол  Олон нийтийн радио, телевизийг өөрийг нь муухай харагдуулж байгаа, Хяналтын зөвлөлийг үүргээ гүйцэтгэж чадахгүй болсон байна гэсэн ойлголтыг төрүүлж байгаа. Тийм учраас ийм олон хүн Хяналтын зөвлөлд шинээр томилогдож очиж байна, хамгийн түрүүнд зар сурталчилгаанаасаа эхлээд та бүхэн маань хяналтын ажлаа эхлээрэй гэж хүсмээр байна. 2 минутад баригддаг, 2 минутаа барьж байгааг нь та бүхэн маань хянаж чаддаг, хяналтын үр дүнтэй механизм бий болгож чадсан ийм ажлыг хийх хүмүүс томилогдож байгаасай гэж бодож байна. Үүнийг харж байх болно гэдгийг хэлмээр байна. Энэ бол хүмүүсийн нүдэнд ил тод, эхлээд гарах өөрчлөлт энэ байгаасай гэж хүсэж байна.


Дээрээс нь би түрүүн Пүрэвдорж гуайгаас асуулт асуухдаа дурдсан зөвлөмж байгаа Төрийн байгуулалтын байнгын хорооны ажлын хэсэг ажилласан. Энэ зөвлөмжийн агуулгатай та бүхэн танилцаад энэ зөвлөмжийг хэрэгжүүлэх тал дээр ажиллаарай. Зөвлөмж хуулиас болоод болохгүй байна гэдэг асуудлыг тавьж байна. Та бүхэн дахиад хоёр жилийн дараа хуулиас болоод болохгүй нь гэж яриад сууж байж болохгүй байх. Тийм учраас та бүхний шууд үүрэг чинь учраас хуулийг яаж сайжруулах ёстой юм бэ, радио, телевизийг сайн ажиллуулахад ямар хуулийн ямар зохицуулалт өнөөдөр амьдралд нийцэхгүй байна вэ гэдэг дээр бодитой санал дэвшүүлж ажиллаасай гэж бодож байна. Та бүхэн энэ зөвлөмжийн агуулгыг хэрэгжүүлэх тал дээр хууль, эрх зүйн орчноо сайжруулах тал дээр одоо Их Хуралд өргөн баригдсан байгаа Хэвлэлийн эрх чөлөөний хуультай нийцүүлэх ямар шаардлага зохицуулалт зайлшгүй харагдаж байна вэ? Үүн дээрээ анхаарч ажиллаасай гэж хүсмээр байна.


3.Би энд сууж байгаа хүмүүсийн заримыг нь танина, зарим хүмүүсийг нь сайн танихгүй товч танилцуулга дээрээс харлаа. Тэгэхээр нэг таатай санагдаж байгаа баяртай байгаа зүйл бол тухайлбал, манай шашны салбараас олон нийтийн чиглэлээр, гадаад харилцаа, дипломат бодлогоор мэргэшсэн ийм хүмүүс орж ирж байна. Өнөөдөр манай нийгэмд дутагдаж байгаа санаа зовоож байгаа зүйл бол ёс зүй, ёс суртахууны асуудал. Тэгэхээр олон нийтийн ёс зүйг өргөх, нийгмийн ёс зүйн түвшнийг дээшлүүлэх, хүмүүнлэгийн чиглэлээр бид нар хэвлэл мэдээллийн байгууллагууд нийгэм өөрөө сайн сайхан үйл ажиллагаа явуулдаг болоход бас манай Үндэсний зөвлөлийн гишүүд маань үүрэг гүйцэтгэх боломжтой. Үүнд ялангуяа онцолж хэлмээр байгаа нь Нямсамбуу гавжийг би бүтээл туурвил, хэлдэг ярьдаг зүйлийг нь танил хүний хувьд лам хувраг хүний хувьд итгэл үнэмшилтэй, ёс зүйтэй, нийгмийн ёс суртахууны төлөө ажилладаг хүн энэ зөвлөлд сууж байгаа нь өөрөө бас зөвлөлийн уур амьсгалыг өргөхөд ёс зүй, суртахуунтай ажиллахад тодорхой ..


А.Бакей: -С.Дэмбэрэл гишүүн.


С.Дэмбэрэл: -Баярлалаа. 4 хүний орон тоон дээр 25 хүн өрсөлдсөн нь өөрөө их юм хэлж байгаа юм. Энэ бол зарлалыг маш сайн хийсэн байна гэсэн үг. 25 хүн сонгогдсон гэдэг талаар ярихгүй, хоёрдугаарт, 2 хүний төлөө 5 хүн гэж байна. Тэгэхээр энэ зарлалаа сайн хийгээгүй байна үг. Бодитой юм ярих хэрэгтэй шүү дээ. Ерөнхийлөгчийн хувьд зөв хүн оруулаад ирж, тийм учраас ярих юм байхгүй. Саяын сонголт шударга байж чадсан уу гэдэг дээр ярья. Би бүрэн итгэлтэйгээр чадсан гэж хэлж чадахгүй байна. Процессыг зөвхөн нэр дэвшүүлэх нь шударга явагдсан мөртлөө маш сайхан шударга явагдлаа гэж  хэлж чадахгүй. Гэхдээ хэнийг ч буруутгахгүй. Угаасаа манай байгаа систем маань энэ, хууль нь ч гэсэн бас үүн рүү түлхдэг. Тийм учраас Үндэсний зөвлөлийн гишүүдэд захиж хэлэх зүйл байна. 


1.Та бүхэн энэ доор байгаа объект буюу Үндэсний радио, телевизийн асуудлын гол шийдлийг хүн гэж битгий хараарай, өөрөөр хэлбэл, хүний тоо гэж битгий хараарай. Нэг их л сүүлийн үед ярьдаг болж аягүй том данхайсан бүтэц гээд Монгол орон даяар 10 мянган хүн гэх шиг тийм юм яриад байна.  Эцсийн эцэст хүний тоог багасгахдаа асуудлын гол шийдэл биш шүү. Үндэсний радио, телевизийн гүйцэтгэх засаглалын үр ашгийг дээшлүүлж хүн болгоны бүтээмжийг дээшлүүлэх гэдэг дээр л удирдах зөвлөл маань оновчтой шийдвэр гаргаад байвал болно. Яагаад гэвэл аливаа ажлын ард хүний амьдрал байдаг энэ талаас нь та бүхэн бодоосой гэж хүсэж байна.


2.Хуулийн асуудал байдаг. Гүйцэтгэх захиралдаа дөрлүүлсэн гэж их ярьдаг байсан л даа. Гэтэл хуульд тийм юм байгаа шүү дээ. Би хоёр жилийн өмнө асууж байсан шүү дээ, Пүрэвдорж гуайгаас, та бүхний буруу биш байна, энэ санхүүжилтийн төсөв хаана батлагддаг юм бэ, хаана сууж байдаг юм бэ гэж байгаа юм. Тэгэхээр хуульдаа засвар оруулж өөрөөр хэлбэл, аливаа байгууллагыг бие даасан хараат бус байдлаар ажиллуулна гэвэл санхүүгийн статусыг нь бие даасан хараат бус байдлаар хийж өгөх ёстой. Гэтэл манай энэ хуульд тийм юм байдаггүй юм байна лээ. Өөрөөр хэлбэл, бие даасан, хараат бус статустай жинхэнэ ёсоороо итгэл үнэмшлээрээ ажиллахын тулд та бүхэн хуульд анхаараад, түрүүн Цог хүртэл хэллээ шүү дээ, өргөн барихад бэлэн байна гэж, ялангуяа бие даасан, хараат бус байх ёстой Улсын Их Хуралд нэлээн байгаа л даа, Үндэсний статистикийн хорооноос авахуулаад тэд нарын хууль дээр ямархуу бие даасан, хараат бус байдал гэдгийг нь яаж тодорхойлсон бэ?


Жишээ нь, Төв банкны тухай хууль дээр Монголбанк гэдэг бол бие даасан хараат бус байдалтай, Засгийн газраас хараат бус байна гээд биччихсэн байгаа. Гэтэл олон улсын энэ чиглэлийн туршлагаас харахад хоёр төрлийн хараат бус байдал байна л даа. Зорилгын хувьд хараат бус байх /goal independence/, нөгөөдөх нь /operational independence/ буюу үйл ажиллагааны хувьд гэж аль алиныг нь анхаарсан зүйлийг нь хуульд хийж өгөх нь зүйтэй юм болов уу энэ талаас нь та бүхнийг анхаараасай гэж бодож байна. Баярлалаа. 


А.Бакей: -Баярлалаа, Баярцогт гишүүн.


С.Баярцогт: -Би шинээр томилогдож байгаа, сонгогдож байгаа хүмүүст бүгдэд нь баяр хүргэе. Анх энэ хуулийг боловсруулахад батлуулахад ВВС шиг, NHK шиг нэр хүндтэй ийм радио, телевиз болгоё ийм зорилтыг тавьсан юм. Одоо  ингээд манайхыг  харахаар маш олон телевизтэй, наад зах нь техникийн шинэчлэлээ хийж чадахгүй байгаа юм, хүмүүс ижилхэн мэдээлэл гарч байвал Үндэсний телевиз дээр байж байхад нь эргүүлж байгаа юм. Яагаад эргүүлж байгаа юм бэ гэхээр дүрс нь барзгар гараад байгаа юм, бусад нь HD болсон гэдэг. Тийм учраас би төсвийг батлах үед нь дандаа дэмждэг, тэгээд би юу захидаг вэ гэхээр хамгийн түрүүнд HD болго, ядаж гарч байгаа дүрсээсээ болоод сувгийг нь хүмүүс солихгүй байдаг юм руу шилжүүлээч гэж удаа дараа хүсэлт тавьсан. Энэ биелэгдэхгүй, энэ жил төсвөө тануулж байгаа юм. Тийм учраас мэдээж очоод бодлогын олон асуудал ярих байх. Хамгийн түрүүнд техникийн шинэчлэлээ бүрэн дүүрэн хийх тал дээр нь та бүхэн итгэлтэй үнэмшилтэй ажиллаач. Техникийн дэвшлээс хоцрох юм бол бусад сувгуудтай өрсөлдөж чадахгүй. 


Хоёрдугаар асуудал нь бодлогын арга хэмжээнүүдийг хүний олон цөөнөөс хамаарахгүйгээр авч болдог юм шиг байна. Яагаад вэ гэхээр бусад телевизүүдийг сонсохоор хэд дахин цөөн хүнтэй мөртлөө илүү олон суваг ажиллуулаад хүмүүсийн сонирхолтой материал, нийтлэлүүд гаргаад байдаг, хүмүүс үзэх дуртай болоод байдаг. Тэгэхээр энэ тал дээр та бүхэн онцгой анхаараач.


Гурав дахь зүйл бол бүх хүн хэлж байна. Хоцордоггүй, дээрээс нь улс төрждөггүй ийм мэдээлэл хүргээд байвал хүмүүс итгэлтэй үздэг болох юм байна. Надад юу харагдаж байна вэ гэхээр мэдээ үзье юу болж байгаа юм бэ гэхээр хүмүүс еаgle-ийг хамгийн түрүүнд асаагаад байгаа юм. Яагаад гэхээр нэгдүгээрт шуурхай нэвтрүүлнэ, түргэн, бодитой байгаа байдлыг нь хүргэдэг, дээрээс нь олон болсон хуучин бол янз бүрийн адилхан юм гарч ирвэл Монгол телевизийг үзье, яагаад гэхээр HD гэдэг байсан. Тэгэхээр энэ хэмжээнд өрсөлдөх боломжийг нь  хангаач, яагаад гэхээр радио, телевиз төсвөөс мөнгө аваад бусдаас хамаагүй давуу эрхтэй ийм боломж байгаа юм. Тэгэхээр үүн дээр та бүхнийг илүү сайн дэвшил гаргаач гэж хүсэж байгаа юм. Хоёрдугаар зураг, бусад сувгууд ч гэсэн 1, 2 дугаар сувагтай болоод байгаа шүү дээ. Мөн зан заншил, шашин, өөрийнхөө ёс заншлыг хадгалсан ийм контент нэмэгдүүлэх тал дээр та бүхэн ажиллаач, үндэснийхээ онцлогийг харуулсан 3 дахь суваг юм байдаг юм уу, ийм маягаар нэмэгдүүлэх арга хэмжээг та бүхэн бодоорой гэж хүсэж байгаа юм. 


Дээрээс нь АСЕАМ-ын чуулга уулзалт 2016 онд болно. Үүнтэй холбогдуулж та бүхэн тусгайлсан нэвтрүүлэг хийх, энэ нь өөрөө ямар ач холбогдолтой юм бэ гэхээр Монголыг дэлхий нийтэд яаж сурталчилдаг юм бэ гэсэн Монголын нэр  хүндийг гадаадад дээшлүүлэх, гадаадад болж байгаа юмыг Монголд яаж сурталчлах вэ гэдэг тал дээр нь анхаарахгүй бол манайх нэгдсэн маягаар гадаад сурталчилгаагаа хийж чадахгүй байгаагаас болоод манай талаар хүмүүсийн сэтгэгдэл янз бүр болоод байгаа юм. Би сайн мэдэхгүй байна NHK, CCTV бол нэг сувгаа англиар зориуд гаргаж байгаа шүү дээ.


Дээрээс нь Солонгос Ариранг гээд нэг сувгаа зориуд зөвхөн гадаадынханд зориулсан хэлбэрээр гаргадаг юм байна лээ. Тэгэхээр манай Үндэсний олон нийтийн телевиз бол нэг сувгаа цөөн цагаар гаргадаг байж болно, гэхдээ яг гадаадынханд зориулсан англи хэл дээр Монголын сайн сайхан зүйлүүдийг сурталчилдаг ийм нэвтрүүлэг сувагтай болох хэрэгтэй гэсэн ийм зүйлүүдийг хэлэх гэсэн юм. Үүн дээр ингээд онцгой анхаарч ажиллаач. Бид нар хэзээ уулздаг вэ гэхээр нэг томилох, чөлөөлөхөд нь уулзаад төсөв хэлэлцэхэд нь уулзаад байгаа юм. Тэгээд би Байнгын хорооны даргад  хэлэх гэж байгаа юм. Тодорхой хугацаагаар бид нар өгсөн даалгавраа эргэж сонсдог, үүн дээр удирдах зөвлөлийн гишүүд ямар хичээл зүтгэлтэйгээр оролцов гэдгийг нь үздэг ийм тогтолцоотой болбол зүйтэй юм байна гэж бодож байна. Та бүхэнд амжилт хүсье.

А.Бакей: -Баярлалаа. Одоо 2 тогтоолын төслийг гишүүд сонсож, нэгийг нь батлах ёстой. Санал хураалт явах ёстой. Түүнээс өмнө Их Хурлын эрхэм гишүүд та бүхэнд хандаж үнэтэй санал, зөвлөмж өглөө гэж бодож байна. Дүгнээд хэлэхэд Монголын Үндэсний олон нийтийн радио, телевиз гэдэг энэ их айл бол өөрийн гэсэн бие даасан хуультай ийм байгууллага, тэгэхээр хуулийн хэрэгжилтийг шударгаар хангаж ажиллах асуудал хамгийн чухал байгаа. Гишүүдийн санал, дүгнэлт дээр хуулийн үзэл баримтлалын дагуу бүрэн төлөвшиж хэвшээгүй байна гэдэг ийм дүгнэлт хэлж байна. Мэдээж энэ олон шалтгаантай. Хамгийн гол нь улс  төрөөс хараат бус, санхүүжилтийн хувьд илүү бэхэжсэн, техник технологийн хувьд илүү шинэчлэл хийсэн ийм арга барил, менежментийн хувьд илүү дэвшилтийг нэвтрүүлсэн ийм байгууллага байх ёстой. Энэ тал дээр та бүхэн илүү шинэ арга барилаар ажиллах хэрэгтэй гэдгийг хэлье. Дээр нь холбогдох хуульд өөрчлөлт оруулах асуудлаар тодорхой саналаа та бүхэн танилцуулж болно. Гишүүдийн хэлсний дагуу энэ ярилцсан зүйлийг бид эргэж та бүхнээс нэхнэ шүү. Тийм учраас хэрэгжилтийг хангаж ажиллах  хэрэгтэй гэдгийг хэлье. Одоо эхний тогтоолыг танилцуулъя.

Монголын Үндэсний олон нийтийн радио, телевизийн Үндэсний зөвлөлийн гишүүнээс чөлөөлөх тухай

Олон нийтийн радио, телевизийн тухай хуулийн 21 дүгээр зүйлийн 21.2 дахь хэсгийг үндэслэн Монгол Улсын Их Хурлаас тогтоох нь:

1.Монголын Үндэсний олон нийтийн радио, телевизийн Үндэсний зөвлөлийн гишүүнээс Шагдарын Батцэцэг, Баасанжавын Ганболд, Дамбын Гантөмөр, Цэрэнпилийн Гомбосүрэн, Чойжилжавын Дамбажав, Цэрэнчимэдийн Зоригтбаатар, Сүрэнгийн Цэрэндорж нарыг чөлөөлсүгэй. Энэ тогтоолыг 2015 оны 01 дүгээр сарын 01-ний өдрөөс эхлэн дагаж мөрдсүгэй гэсэн тогтоол байна. Энэ тогтоолын төсөлтэй холбоотой асуулттай гишүүд байна уу, саналтай гишүүд байна уу? Байхгүй байна. Энэ тогтоолыг төслийг дэмжье гэсэн саналаар санал хураалт явуулна. 

Дэмжигдлээ. 

Дараагийн тогтоолын төслийг уншъя. 

Монголын Үндэсний олон нийтийн радио, телевизийн Үндэсний зөвлөлийн гишүүнээр томилох тухай

Олон нийтийн радио, телевизийн тухай хуулийн 21 дүгээр зүйлийн 21.8 дахь хэсэг Монгол Улсын Их Хурлын чуулганы хуралдааны дэгийн тухай хуулийн  45 дугаар зүйлийн 45.2 дахь  хэсгийг үндэслэн Монгол Улсын Их Хурлаас тогтоох нь:

1.Монголын Үндэсний олон нийтийн радио, телевизийн Үндэсний зөвлөлийн гишүүнээр  Батжаргалын Батбаяр, Дэшигрэнцэнгийн Оюун-Эрдэнэ,  Балдангийн Энхмандах,  Довдонгийн Цэндсүрэн, Дэндэвийн Нямсамбуу, Баастын Золбаяр, Зургаанжингийн Энхболд нарыг томилсугай. 

Энэ тогтоолыг 2015 оны 01 дүгээр сарын 01-ний өдрөөс эхлэн дагаж мөрдсүгэй гэсэн байна. Энэ тогтоолыг дэгийн тухай хуулиар санал хураалт явуулахгүй. Ийм тогтоолын төсөл байна. Энэ тогтоолын төсөлтэй холбогдуулан өөр саналтай гишүүн байна уу? Байхгүй байна. Ингээд та бүхэнд амжилт хүсье. Эрхэм гишүүдэд баярлалаа. Өнөөдрийн хуралдаан өндөрлөлөө. Санал, дүгнэлтийг Батчимэг гишүүн унших уу? Дэмбэрэл гишүүн? Су.Батболд гишүүн та уншчих. 

Дууны бичлэгээс буулгасан:

ПРОТОКОЛЫН АЛБАНЫ

